
ТАЙЫЛБЫР БИЖИК

   
Тыва дыл – Азия диптиң төвүнде чурттап чоруур түрк дылдыг чоннарның төлээзи болур тыва чоннуң төрээн  дылы. Тыва дыл ук чоннуң аразында кол харылзажылга дылы болуп, ниитилелдиң аңгы-аңгы адырларында, эң ылаңгыя культура болгаш эртем төптеринде ажыглаттынып болгаш амыдыралдың янзы-бүрү негелделерин хандырып чоруурундан аңгыда, дараазында хүлээлгелерни база күүседип турар:

· тыва чоннуң  салгалдарының аразында харылзажылганың база бир аргазы;

  тываларның өгбелеринден чүс-чүс чылдарда аас чугаа  дамчыштыр салгап ап келгени улустуң байлак аас чогаалының хөй янзы жанрларының шыгжаттынып, кадагалаттынган дылы;

· сөс болгаш чечен чогаалдың чогааттынып, нептереп турарының бадыткалы;

· өске эртемнерни шиңгээдип алырынга өзек болбушаан, уругларның бүгү талазы-биле сайзыралынга идиг болуп;  

· эртемде чаа ажыдыышкыннарның дылы болбушаан, амгы үеде нептереп турар массалыг чепсектерниң, уран чүүл база культураның хөй аңгы хевирлери (жанрлары) байлаа-биле ажыглаттынып;
· амыдыралдың аңгы-аңгы адырларындан бүгү информация, медээлерни дамчыдар болгаш чыырының кол аргазы кылдыр тыва чонга бараан болуп чоруур.

Тыва дыл _  Тыва Республикада орус дыл-биле чергелештир күрүне дылы. Төрээн тыва дылынга тода, шын база хостуг чугаалажып билири тыва кижиниң бүгү талалыг сайзыралынга, амыдырал-чуртталгазынга, ажыл-агыйынга, эртем-өөредилгезинге чедиишкинниг болурунуң магадылалын берип турар. Ынчангаш тыва уругларга орус дыл-биле чергелештир төрээн дылын билири чугула болганда, ону школа назыны четпээн (уруглар садтарынга) болгаш эге, ортумак база дээди өөредилге черлеринге бедик деңнелге сонуурганчыг кылдыр өөредири чугула. Национал школа тыва улустуң аас чогаалын болгаш тыва чечен чогаалдың байлаан дамчыштыр сѳс курлавырын байыдып, тѳрээн дылынга арыг, чараш, хостуг, албадал чокка чугаалап билир кылдыр келир үениң салгалын ѳѳредип-чаңчыктырыр ужурлуг. Тыва дылды 5-9, 10-11 класстарга ѳѳредиринге кол удуртулгазы кылдыр бо программаны тургускан.
Кол ниити болгаш ортумак (долу) ѳѳредилгениң тѳрээн дылга чижек программазы  Ийиги салгалдың федералдыг күрүне стандартында кѳрдүнген Ниити ѳѳредилгениң утка-шынарының үндезининге болгаш Кол ниити болгаш ортумак (долу) ниити ѳѳредилгениң түңнелдериниң негелделеринге даянып  тургустунган. Ында эге ѳѳредилгениң чижек программазын уламчылап турар кол ниити  болгаш ортумак (долу) ѳѳредилгени сайзырадырының ниити идеяларын болгаш дүрүмнерин база ѳѳредилгениң бүгү талалыг угланыышкыннарын барымдаалап тургускан. 
Ук чижек ажылчын программа школа башкыларынга класс аайы-биле ажылчын программалар тургузарынга кол үндезин болур. Ол ышкаш ѳѳредилге номнарының тургузукчуларынга тыва дыл курузунуң ѳскерилбес ѳзек (албан ѳѳредир) кезээн бо чижек программада айыткан. Ынчалза-даа ажылчын программа тургузуп турар башкылар боттары ѳѳреникчилерниң шиңгээдип алган билиглер, мергежилдер, чаңчылдарының деңнелиниң аайы-биле таарыштыр ѳскертип ап болур. Башкының ажылчын программазының болгаш ном авторларының материалдарының утказын делгемчидип азы кезектерге (модульдарга) чарып ѳѳредириниң аргаларын, уругларның хѳй янзы ажыл-чорудулгазының хевирлерин тып, ѳѳреникчилерни сайзырадыр, кижизидер, ниитилелдиң негелделеринге  чаңчыктырарын ук чижек программа сүмелеп турар. Аңгы-аңгы хевирниң болгаш угланыышкынның ѳѳредилге черлеринге (лицей, гимназия, кайы-бир эртемни хандыр ѳѳредир школаларга дээш о.ѳ) ук программага даянып кылдынган башкының ажылчын программаларын ажыглап болур. 
Чижек программада эге ниити ѳѳредилгеде уругларның шупту ажыл-чорудулгазының хевирлерин улаштыр сайзырадыры кѳрдүнген.  Кол болгаш ортумак (долу) школаның тыва дылга программазын база 5-9, 10-11 класстарның уругларының психологтуг байдалын, назы-харын барымдаалап тургускан.

Ук программада тыва дыл курузунуң аңгы-аңгы чадаларында (фонетика, лексика, грамматика) ѳѳредилгениң сорулгаларының аайы-биле уругларның метапредметтиг, предметтиг, бот-тускайлаң түңнелдерин канчалдыр чедип алыр аргаларын айыткан. 
Чижек программа дѳрт кезектен тургустунган:
• «Тыва дыл» эртеминиң кол ниити ѳѳредилгениң сорулгаларын чедип алырынга киирер үлүг-хуузун; кол сорулгаларын, метапредметтиг, предметтиг, бот-тускайлаң түңнелдерин; тыва дылдың ниити характеристиказын, кол уткалыг шугумнарны (линияларны), базистиг ѳѳредилге планында туружун тодарадып кѳргүскен «Тайылбыр бижик»;
• Тус эртемге албан шиңгээдир билиглерни айыткан «Тыва дылга күрүне стандарттары»; 
• «Тыва дыл» курузунда 5-9 класстарга кѳрдүнген чижек темаларны,  оларның утказын болгаш уругларның ажыл-чорудулгазының кол хевирлерин, чугаа сайзырадылгазынга ажыглап болур чижек ажылдарны база 10-11 класстарга мурнунда ѳѳренген билиглерин түңневишаан, коммуникативтиг болгаш культура талазы-биле компетенцияларже кол кичээнгейни угландырып кѳргүскен; тема бүрүзүн каш шакка ѳѳредирин чижеглей хуваап тургускан «Чижек ажылчын программа»;
• Амгы үеде «Тыва дыл» эртеминиң башкылаашкынын экижидеринге ажыглаар кѳргүзүг болгаш немелде материалдарны, техниктиг херекселдерни айыткан «Материал-техниктиг хандырылга кѳргүзүглеринге сүмелер».  


Ол ышкаш 1 дугаар Капсырылгада «10-11 класстарга тыва дылды ханы (гуманитарлыг профильге)  ѳѳренгениниң түңнелинде билир чүүлдерин», 2 дугаар Капсырылгада «Бижимел ажылдарга демдек салырының негелделерин» немей киирген. Гуманитарлыг профильдиӊ класстарынга школа компонентизинден немей шак бердинген болза, ажылчын программаны 10-11 класстарныӊ ханы (гуманитарлыг профильге)  ѳѳренгениниң түңнелинде билир чүүлдеринге даянып башкы бодунуу-биле тургузуп алыр. 5-9 класстарга бижимел ажылдарныӊ хемчээлин башкы уругларның деңнелиниң, байдалының болгаш оларны күүседир үезиниң аайы-биле таарыштыр тургузуп алыры база көрдүнүп турар.
             «Тыва дыл» эртеминиң кол ниити ѳѳредилгеге киирер үлүг-хуузу

Тыва дыл – Россия Федерациязының бир субъектизи  Тыва Республиканың девискээринде орус дыл-биле чергелештир күрүне дылдарының бирээзи, тыва улустуң тѳрээн дылы болгаш аразында харылзажыр чепсээ. Ында тыва улустуң чүс-чүс чылдар ѳттүр кадагалап келгени байлак дуржулгазы, мерген угааны, угаан-бодалының эң-не бедик үлегерлери мөөңнеттинген. Тыва дыл амгы үеде тыва культураның – тыва улустуң байлак аас чогаалының, чечен чогаалдың, уран чүүлүнүң – болгаш массалыг информация чепсектериниң, эртемниң, өөредилгениң болгаш кижизидилгениң дылы болбушаан, ажыл-агыйның аңгы-аңгы адырларында калбаа-биле ажыглаттынып турар. Тыва дылды сонуургап, ону ѳѳренир күзелдиг ѳске этностарның тѳлээлериниң саны база чылдан чылче немежип олурары ук дылдың ажыглалының калбарып, делгемчип кел чыдарын бадыткап турар.
Тѳрээн дылдың метапредметтиг (предметтен дашкаар азы ооң-биле чергелештир билип алыр харылзашкак чүүлдер) хүлээлгелери уругларны школага бүгү талалыг хевирлээринге салдарлыг. Тыва дыл  уругларның бодунуң кѳрүжүн шын илередиринге, угаап боданыышкынын, интеллектуалдыг болгаш чогаадыкчы аян-биле бодун сайзырадырынга, чаагай мѳзү-бүдүшке хевирлээринге; чаа билиглерни, мергежилдерни шиңгээдип алырынга улуг ужур-дузалыг. Тѳрээн дыл кижиниң бот-хуузунда чонунуң (тыва кижиниң) иштики сагыш-сеткил культуразының болгаш чечен чогаалының байлактары-биле кижи тѳрелгетенниң культура-тѳѳгүлүг дуржулгазын байлакшытпышаан, ниитилелдиң негелделеринге  чаңчыктырар харылзаа чепсээ болур. 
Тыва дыл кандыг-даа билиглерни чедип алырының кол аргазы болбушаан, оон-даа соңгаар мергежил-чаңчылдарын шиңгээдип алырынга салдарлыг. Ɵске улус-биле харылзажып билири, тодаргай түңнелдерни чедип ап шыдаары, хѳй ниитичи болгаш шилип алган мергежилиниң талазы-биле бедик идепкейжизи дээрге-ле херек кырында амыдыралдың бүгү-ле адырларында, ниитилелде болгаш делегейде болуп турар ѳскерилгелерге таарыштыр бодун ап чаңчыкканын илередир кижиниң шынарлары болур. Тѳрээн дылын шиңгээдип алыры – ѳѳреникчилерге  ѳске эртемнерни чедиишкинниг билип алырының, долгандыр турар амыдырал болгаш бойдус дугайында билиглерин калбартырының, ѳгбелериниң  байлак дуржулгазын ажыглап билириниң база чаагай мѳзү-бүдүш, сүзүктериниң хевирлеттинериниң үндезини болур.

Кол школага (5-9 класстарга) тѳрээн (тыва) дылды ѳѳредириниң сорулгалары:
• 
Иштики сагыш-сеткили аажок байлак, бедик мөзү-бүдүштүг база бот-медерели бедик, Россияга, ооң иштинде төрээн Тывазынга, бодунуң  чуртунга бердинген, шынчы; төрээн тыва дылынга ынак болгаш ону эки билир, хүндүлээр хамаатыны кижизидери;

•  тѳрээн дылын культураның болуушкуну кылдыр медереп хүлээп ап, ону чугаа чорударының, амыдыралдың аңгы-аңгы адырларынга билиг, дуржулга чедип алырының болгаш ниитилелде тургустунган мораль-этиктиг негелделерин, дылдың эстетиктиг үнезин медереп билириниң кол аргазы кылдыр хүлээп алыры;
•  тыва дылды хүн бүрүде амыдыралдың болгаш ѳѳредилгениң ажыл-чорудулгазында ажыглаар аргаларның бирээзи кылдыр хүлээп алыры; кижилер аразында харылзаа тударының кол аргазы кылдыр  ажыглаары, ѳѳредилгениң бүгү талалыг кылдыныгларын шиңгээдип алырынга (ажыл-чорудулганың сорулгаларын тургузуп, оларны планнап, чугаага хамаарыштыр бот-хыналданы болгаш бот-эдилгени кылыр; чугула медээ бээр аргаларны ажыглаар; библиографтыг дилээшкиннерни кылып билир, словарьлар, энциклопедялардан болгаш ѳске-даа бижимел барымдаалардан, массалыг медээ чепсектеринден болгаш Интернет четкизинден тыва дылда  херек медээлерни, сѳзүглелдерни тып, ушта бижип, эде тургузуп билир дээш о.ѳ.) ужур-дузалыг чугула дыл болуп турарын билиндирери;

• 
дыл системазының тургузуун, ону ажыглаарының дүрүмнерин, чугааның аянын болгаш литературлуг тыва дылдың кол негелделерин шиңгээдири; дылдың болуушкуннарын танып билири, оларны сайгарып, деңнеп, дүүштүрүп, бѳлүктеп, үнелеп билир арга-дуржулгазын сайзырадыры, аңаа даянып аас болгаш бижимел чугаа культуразын сагыыры, чугаа чорударының хевирлерин билири, аңгы-аңгы байдалдарга дылды ажыглап шыдаары, чугаа этикединиң негелделерин шиңгээдип алыры; бодунуң ажыглап турары (потенциалдыг) сѳс курлавырын улам байыдары; чугаада ажыглаттыннып турар грамматиктиг аргаларның хемчээлин делгемчидери; чедип алган билиглерин, мергежил, чаңчылдарын ѳѳредилге ажыл-чорудулгазынга болгаш хүн бүрүде амыдыралынга чугаа чорудуп тура, ажыглаар аргаларын улам байыдып сайзырадыры дээш о.ѳ. 
Ортумак (долу) школага (10-11 класстарга) тыва дылга дараазында кол сорулгаларны боттандырарынче угланган:

• ѳѳреникчилерниң национал бот-медерелин национал культуразынга, тѳрээн дылының байдалынга, хамааты ээ-харыысалгазынга даянып хевирлээри;

• ѳѳреникчилерниң салым-чаяанынга, сонуургалдарынга база негелделеринге дүүштүр, республиканың экономика болгаш социал дээш ѳске-даа адырларының специалистерни хереглеп турар амгы база келир үеде медээлерин барымдаалап, профильдер аайы-биле ѳѳредири;

• республиканың онзагайларын болгаш күш-ажылдың саарылгазының негелделерин билип, ѳѳреникчилерге профессионалдыг эртем чедип алыры-биле дең байдалдарны тургузары.

Кол болгаш ортумак (долу) ниити ѳѳредилге черлерин доозуп турда, түңнел күрүне аттестациязын дужаары (регионалдыг түңнел хыналданы кылдырары) албан. 9 класстың доозукчуларынга регионалдыг түңнел хыналда ажылды эдертиг хевиринге 3 шак (180 минута), а кадыының байдалы-биле кызыгаарлыг уругларга диктантыны 1 шак (60 минута) иштинде кылдырары көрдүнген. А 9-ку класска тыва дылга күрүне шылгалдазын хыналда-хемчег материалдарының негелделеринге чагыртып эрттирери болгаш онаалгаларны  4 шак (240 минута) дургузунда күүседири көрдүнген. Тыва дыл эртеми тыва литература эртеми-биле сырый харылзаалыг, ынчангаш 11 класстың доозукчуларынга регионалдыг түңнел хыналда ажылды чогаадыг хевиринге 3 шак 55 минута (ниитизи-биле 235 минута), а кадыының байдалы-биле кызыгаарлыг уругларга эдертигни   3 шак (180 минута) болгаш күрүне шылгалдазын (шилилге-биле) чогаадыг хевиринге 3 шак 55 минута (ниитизи-биле 235 минута) дургузунда бижидер. Ол чогаадыгның түңнелдери тыва дылга болгаш тыва литературага хамааржыр кылдыр хынаарының негелделерин тургузарын сүмелеп турар. 

Ниити ѳѳредилгениң национал-девискээр кезээн шиңгээдип алганының түңнелинде ѳѳреникчи ниити ѳѳредилге билиглерин, арга-мергежилин болгаш ѳѳренир ажыл-чорудулгазының аргаларын бедидип болгаш калбартыр аргалыг болур. Ниити билиглерни, арга-мергежилдерни, ажыл-чорудулганың аргаларын, культураның чугула кезээ дег, шиңгээдип алыры ѳѳреникчилерниң сайзыраар болгаш амыдырал-чуртталгага чаңчыгарының чогумчалыг байдалы болур.

                            Ɵѳредилге эртеминиң (тыва дылдың) ниити характеристиказы
Кол болгаш ортумак (долу) школага тыва дыл курузунуң утказы чугаа чорударының (коммуникативтиг),  дыл эртеминиң айтырыгларындан аңгыда мѳзү-бүдүш, культура талазы-биле айтырыгларны шиңгээттирер ѳѳредилгениң метапредметтиг болгаш предметтиг сорулгаларын чедип алырынче угланган. 
Коммуникативтиг компетенция (улус-биле чугаалажып, харылзажып билири) дээрге-ле чугааның янзы-бүрү хевирлерин шиңгээдип алганы, назы-харынга дүүштүр аас болгаш бижимел чугааның үндезиннерин, дылды ажыглаарының мергежил, чаңчылдарын чугула херек ажыл-агыйжы болгаш анаа-даа чугаага ажыглап билири болур. Кижиниң улус-биле харылзажып билири чугааның сорулгаларын тодарадып, ооң байдалынга база чугаалажып турар кижизиниң бодал-сагыжынга, туружунга таарыштыр, шын чугаалажырының эптиг аргаларын тып билиринден, херек болза, чугаалажыр аянын ѳскертип билиринден кѳстүп кээр. 
Ɵѳренип турар тема бүрүзү уругларның логиктиг боданыышкынын болгаш чугаазын сайзырадырынга салдарлыг болур ужурлуг. Тыва дыл кичээлдеринге ѳѳреникчилерниң чугаазын үш угланыышкынга чагыртып сайзырадыр.
Бир дугаар угланыышкын – тыва литературлуг дылдың нормаларын шиңгээдири: шын адалганы сагып, сѳстерниң  хевирлерин, сѳс каттыжыышкыннарын болгаш домактарны шын тургузары, сѳстерни ооң лексиктиг утказынга болгаш ажыглап турар стилинге дүүштүр ажыглаары.
Литературлуг дылдың нормаларын сагыыры дээрге-ле уругларның чугаазында хажыдыышкыннарны – диалектизмнерни болгаш жаргонизмнерни – чайладыры, боттарының чугаазында четпес чүүлдерни медереп билип,  сайгарарын хайгаарадыры.

Ийи дугаар угланыышкын – уругларның сѳс курлавырын байыдары. Сѳс курлавыры школада шупту эртемнерни кайы хире шиңгээдип алганындан база хамааржыр-даа болза, тыва дыл болгаш чогаал эртемнери онзагай черни ээлеп, улуг ужур-дузалыг болуп турар. Ынчангаш тыва дыл болгаш чогаал кичээлдеринге лексика-биле ажылды,  хѳй словарь ажылын чорудар. Ол ышкаш уругларны словарьлар болгаш ѳске-даа тайылбыр номнарны (справочниктер, эртем ажылдары…) ажыглап билир кылдыр ѳѳредир.

Үш дугаар угланыышкын – аас болгаш бижимел чугаага бодунуң бодалын шын илередириниң мергежил-чаңчылдарын  хевирлээри. Уругларның харылзаалыг чугаазын сайзырадыры дээрге-ле аас чугааның аңгы-аңгы хевирлерин шын тургузары база янзы-бүрү мергежилгелер күүседип, бижимел ажылдар-биле ажылдап тура, сѳзүглелди шын тургузары болгаш сѳстерни шын ажыглаары болур. 

Тыва дыл кичээлдеринге бир кичээнгей салыр ужурлуг чүүл – уругларның улус мурнунга чүве чугаалап билир кылдыр чаңчыктырары, кандыг-даа темага, эң ылаңгыя эртем-ѳѳредилге, культура-биле холбашкан темаларга хамаарыштыр бодалын илередип билир кылдыр өөредири болгаш ниитизи-биле харылзаалыг чугаазын экижидери.

Чугаа сайзырадыр ажылдар үезинде аянныг номчулганы чедип алыры база чугула. Харылзаалыг сѳзүглелди дыңнап азы аянныг номчуп тура, ында сѳстерниң үн тургузуун шын дыңнап азы тода адап билири, херек черлерге логиктиг ударениени болгаш үн доктаашкынын сагыыры; сѳзүглелдиң утказынга дүүштүр үнүн бедидип, чавызадып,  дүргедедип, оожумнадып номчууру азы чугаалаары дээш о.ѳ негелделерни сагыыры чугула.
Дыл талазы-биле компетенция (дыл болгаш дыл эртеминге хамаарышкан айтырыгларны ыяк билири) дылды тускай демдектер системазы болгаш ниитилел болуушкуну деп чүүлдү медереп билиринден хевирлеттинер. Оон аңгыда дылдың тургузуун, сайзыралын болгаш хүлээлгелерин; тыва литературлуг дылдың кол нормаларын шиңгээдип алганындан; ѳѳреникчилерниң сѳс курлавырын байыдып, чугаазын шын тургузуп билиринден; дыл эртемин тускай эртем кылдыр шиңгээдип алганындан,  ооң кол кезектерин болгаш ѳзек билиглерин база дыл болуушкуннарын сайгарып, янзы-бүрү дыл словарьларын ажыглап билиринден хевирлеттинер. 
Культура талазы-биле компетенция (культура-тѳѳгү, шажын-чүдүлге, езу-чаңчылдар талазы-биле айтырыгларны ыяк билири) ѳѳреникчилерниң тѳрээн дылын тыва чоннуң национал культуразының илереттинер бир хевири кылдыр медереп билири; дылдың чоннуң тѳѳгүзү-биле харылзаалыын, тыва дылдың национал онзагайларын билип, тыва чугаа этикединиң нормаларын шиңгээдип алганы база тыва национал культура база ооң-биле холбашкан сѳстерниң утказын шын тайылбырлап билири болур. 
Чижек ажылчын программада «Чижек темалыг планнаашкын» деп кезээнде бердинген материал уругларның чүгле дыл талазы-биле билиг чедип алырынче эвес, а ѳѳредилге үезинде  алган билиглерин херек кырында амыдыралга, аас болгаш бижимел чугаазынга азы харылзажылгага шын ажыглап билир кылдыр ѳѳредир ужурлуг. Ынчангаш стандартта бердингени курстуң кезек бүрүзү ийи аңгы блоктан тургустунган:

Бирги блокта (1), дыл болгаш чугаа болуушкуннарының утказын болгаш ажыглалын  тайылбырлап турар дыл эртеминиң (азы лингвистиктиг) билиглериниң даңзызы бердинген.
Ийиги блокта (2), ук билиглерни ѳѳредирде, ажыглаар ѳѳредилге ажыл-чорудулгазының кол хевирлерин киирген. 
Ук чижек программада (чижек планнаашкында) чугаа сайзырадылгазын үшкү блок кылдыр (3) немеп киирген. Ында чугаа сайзырадылгазынга ажыглап болур чижек темаларны база өөредилге үезинде чорудуп болур ажылдарны сүмелеп турар бис. Оларны башкы бодунуу-биле ѳскертип болур. Амгы эртем-техника талазы-биле, ылаңгыя компьютер, Интернет четкизи, соталыг харылзаа дээш оон-даа ѳске чаартылгаларлыг сайзыраңгай үеде уруглар чүгле оларны дамчыштыр харылзаа кылыры көвүдеп, херек кырында улус-биле  дорт чугаалашпайн турарындан чугаа чорудар арга-дуржулгазы чок азы эвээш бооп турар. Ынчангаш аас болгаш бижимел харылзаалыг чугааны дыл талазы-биле алган билиглеринге даянып, сайзырадыры чугула. Ылаңгыя Тываның болгаш өске-даа чоннарның культуразы, тѳѳгүзү, езу-чаңчылдарынга хамаарышкан темаларны уругларның делегей кѳрүүшкүнүн делгемчидери-биле ажыглап болур.

Бо программаның эң кол угланыышкыны – ѳѳреникчилерни кандыг-даа байдалга таарыштыр бодун чаңчыктырып, улус-биле идепкейлиг харылзашпышаан, ажыл-чорудулганың кандыг-даа хевирин чорудуп, аңаа киржип шыдаптар кылдыр чаңчыктырары. Ында уругларны чүгле дыл талазы-биле эвес, ѳске-даа эртемнерни эки шиңгээдиринге белеткеп, бүгү талазы-биле сайзыраңгай хамааты кылдыр (функциональная грамотность)   кижизидериниң чугула аргаларын айыткан.

Ɵѳреникчини бүгү талазы-биле сайзыраңгай кылдыр кижизидериниң дараазында  кол айтыкчылары (индикаторлары) кѳрдүнген: 
1) ѳѳредилгениң харылзаа чорудар (коммуникативтиг) бүгү талалыг кылдыныглары – чугаа чорударының янзы-бүрү хевирлерин билири; үежилери болгаш улуг улус-биле чедимчелиг чугаалажып билири; аас болгаш бижимел чугааны шын хүлээп ап, билип алыры; тургустунган айтырыг бүрүзүнге  бодунуң бодалын, туружун тода, шын, уткалыг кылдыр илередири; харылзажылга  үезинде аас болгаш бижимел чугааның ѳзек нормаларын болгаш тыва чугаа этикединиң негелделерин сагыыры дээш о.ѳ.

2) ѳѳредилгениң угаап шиңгээдир бүгү талалыг кылдыныглары – чѳрүлдээлиг айтырыгларны тургузары; барымдааларны идип үндүрери; угаап боданыышкынның логиктиг харылзаазын тургузары; тезисти бадыткаан азы аңаа удурланган бодалын илередири; библиографтыг дилээшкиннерни (немелде  литературадан, Интернет четкилеринден болгаш ѳске-даа немелде тайылбыр номнардан дээш о.ѳ) чорудары, аңгы-аңгы бижимел материалдардан эргежок чугула медээни уштуп алыры (илередип тывары),  чугула  болгаш чугула эвес (ийиги чергениң) медээзин тодарадыры; номчулганың кайы-бир хевирин (улуг-каралап, чүгүртү, ханылап номчууру о.ѳ) сорулгазының аайы-биле шилип алыры; даап бодаашкыннарын, бодалдарын дес-дараалай тургузары; янзы-бүрү медээ дилээр арга-методтарны ажыглаары (ооң иштинде компьютерни ажыглап тургаш, дээш о.ѳ); медээлерни янзы-бүрү аргалар-биле эде тургузуп, аңгы-аңгы хевирлерге дамчыдып бээри, оларны системажыдып билири дээш о.ѳ.; 
3) өѳредилгениң башкарылгалыг (регулятивтиг) хөй талалыг кылдыныглары – кылыр дээн чүүлүнүң сорулгазын шын билип, аңаа дүүштүр тайылбырлап билири; кылыр дээн чүүлүнүң планын дес-дараалаштыр чорудары, херек апарганда, ону ѳскертип билири; бодунуң  кылган чүүлүнге үнелелди берип, бот-хыналданы кылыры; шын эвес харыылапкан болза, ону боду шын кылдыр эдип билири дээш о.ѳ. Уругларның бүгү талазы-биле сайзыраңгай болурунуң кол ѳзээ чугаа чорударының аңгы-аңгы хевирлеринге үндезилеттинген болгаш ѳѳреникчилерниң боданып чугаалаар арга-шинээн тѳрээн дылын дамчыштыр сайзырадыр сорулгалыг тургустунган. 
Кол ниити ѳѳредилге черин доозуп турда, түңнел күрүне аттестациязын дужаары (регионалдыг түңнел хыналданы кылдырары) албан болгаш тыва дылга белеткел деңнелиниң негелделери хыналда-хемчег материалдарын тургузарының үндезини болур.

Тыва дылдың чаражы болгаш онзагайы ооң янзы-бүрү байдалдарга ажыглалындан эскертинер. Тыва дылга ѳѳредири чүгле дыл эртеминиң билиглерин чедип алырынче эвес, а чугаа культуразын бедидеринче, чугаалажырының ниити дүрүмнерин болгаш чугаа культуразын сагыырынче, сагыш-сеткили байлак, мѳзү-бүдүжү чаагай, эптиг-чѳптүг кижини хевирлээринче угланган болур. 

Ынчангаш кол школага тѳрээн дылды кайы хире ѳѳреткени ортумак (долу) школаның – 10-11 класстарга – болгаш ѳске тускай ѳѳредилге черлеринге  ѳѳредилгезин уламчылаарынга  кижиниң ниити культуразының деңнелин кѳдүрер.
Кол уткалыг шугумнар 

Ук программада тыва дыл курузунуң ѳѳреникчилерниң коммуникативтиг болгаш дыл, культура талазы-биле компетенцияларының хевирлеттинип тургустунарынга ужур-дузалыг үш уткалыг шугумну айыткан:
· Коммуникативтиг компетенцияның (харылзажылганың айтырыгларын ыяк билирин) хевирлеттинерин хандырып турар утказы;

· Дыл талазы-биле компетенцияның (дыл болгаш дыл эртеминге хамаарышкан айтырыгларны ыяк билири) хевирлеттинерин хандырып турар утказы;

· Культура талазы-биле компетенцияның (тѳрээн дылдың культура-тѳѳгүлүг айтырыглар-биле харылзаалыын ыяк билири) хевирлеттинерин хандырып турар утказы;

   Бир дугаар уткалыг шугум чугаа чорударының мергежил-чаңчылдарының чайгаар хевирлеттинеринге салдарлыг  «Чугаа болгаш чугаа чорудары», «Чугаа чорудулгазы», «Сѳзүглел», «Дылдың ажыглалының аайы-биле хевирлери» деп кезектерден тургустунган. Оларны ѳѳренген соонда, уругларның улус-биле харылзажырының мергежил-чаңчылдары ала чайгаар хевирлеттинип, сайзырап кээр; 
Ийи дугаар уткалыг шугумда дылдың тургузуун болгаш дылдың кезиктериниң ажыглалының онзагайларын кѳргүскен «Дыл дугайында ниити билиглер»,  «Фонетика болгаш орфоэпия», «Графика», «Лексикология болгаш фразеология», «Морфемика болгаш сѳс чогаадылгазы»,  «Морфология», «Синтаксис», «Чугаа культуразы», «Орфография болгаш пунктуация» деп кезектер кирип турар; 

Үш дугаар уткалыг шугумда  тѳрээн дылдың тыва улустуң тѳѳгү болгаш культура-биле харылзаазын кѳргүзүп турар «Дыл болгаш культура» деп кезек кирип турар. 
Кѳрдүнген уткалыг шугумнар аразында чардынмас харылзаалыг болгаш демнежилгелиг. Курстуң кезек бүрүзүн сайгарып кѳргеш, ѳѳреникчилер чүгле херек билиглерни, эң-не чугула мергежилдер болгаш чаңчылдарны шиңгээдип алыр эвес, чугаа чорударының аргаларын улам делгемчидер, чугаалажырының аңгы-аңгы чаңчыл-мергежилдерин сайзырадыр болгаш тѳрээн дыл дээрге катаптаттынмас национал-культурлуг болуушкун деп билип алыр.  Ынчангаш курстуң кезектериниң дес-дараалашкаа болгаш ѳѳредир шактарның хемчээлиниң чижеглей бердингени ооң чижек программа болуп турарында.

                        «Тыва дыл» эртемин ѳѳренгениниң түңнелдери

Кол школаның (5-9 класстар) доозукчуларының тыва дылдың программазын шиңгээдип алгаш, чедип алыр бот-тускайлаң түңнелдеринге дараазында чүүлдер хамааржыр:  
1) кижиниң интеллектуалдыг болгаш чогаадыкчы салым-чаяанын база  мѳзү-бүдүш шынарларын сайзырадырынга тѳрээн дылының чугулазын медереп билири, уругларның  билиг чедип алырынга ук дылдың ужур-утказын тодарадып, ону тыва чоннуң  ыдыктыг, үнелиг эртинелериниң бирээзи деп билири;

2) тыва дылдың эстетиктиг үнезин медереп билири; тѳрээн дылынга ынак болгаш ону хүндүлеп, ол дээш чоргаарланыры; ону национал культураның кезээ кылдыр билип, арыг эдилээри; 
3) дылдың байлак сѳс курлавырын болгаш грамматиктиг аргаларын бодунуң бодалдарын болгаш сагыш-сеткилин хостуг илередирде четче ажыглап шыдаары; бодунуң чугаа-домаан хайгаарап, сайзырадып, экижидеринче чүткүлдүг болуру.

Метапредметтиг түңнелдеринге (предметтен дашкаар азы ооң-биле чергелештир билип алыр харылзашкак чүүлдери) дараазында чүүлдер хамааржыр (5-9, 10-11 класстарга): 
1) Чугаа чорудулгазының бүгү-ле хевирлерин ажыглап билири: 
Дыңнаары болгаш номчууру: 
• бижимел болгаш аас медээниң утказын шын билип алыры (чугааның утказы, сѳзүглелдиң темазы, кол утказы; кол болгаш немелде медээ); 
• аңгы-аңгы стильдерниң болгаш жанрларның сѳзүглелдерин номчулганың янзы-бүрү хевирлеринге (сѳзүглелден херек информацияны дилеп-тып номчууру (поисковый вид), чүгүртү азы улуг-каралап номчууру (просмотровый), таныжып номчууру (ознакомительный вид), шинчилел-сайгарылгалыг номчууру (изучающий вид)) таарыштыр ажыглап билири;
• аңгы-аңгы стильдерниң болгаш жанрларның сѳзүглелдерин шын дыңнап билири; дыңнаарының янзы-бүрү хевирлерин (бир кижиниң тайылбыр чугаазындан болгаш аудио-, видеотехникадан сѳзүглелдиң кайы-бир кезээн шилип алгаш дыңнаары, сѳзүглелдиң кыска утказы-биле таныжары болгаш ону тодазы-биле дыңнаары) ажыглап билири;
• информация ап болур чүүлдерден, ооң иштинде ѳѳредиглиг компакт-дискилерден, Интернет четкизинден; янзы-бүрү словарьлардан  тайылбыр номнардан (справочниктер) болгаш электроннуг шыгжамырлардан  медээлерни тып билири; 
• бердинген темага материалдарны тып, системажыдып билири; херек медээлерни боду тып билири; медээлерни чаартып азы ол-ла хевээр дамчыдып билири; 
•  сѳзүглелдерниң утка, стилистика талазы-биле онзагайларын болгаш ажыглаан аргаларының аайы-биле дүүштүрүп болгаш деңнеп билири;  
Чугаалаары болгаш бижиири: 
• кылыр дээн ажыл-херээниң сорулгаларын (хууда болгаш эштери-биле) тодазы-биле билип, кандыг-даа ажылды чурум аайы-биле кылып, чедип алган түңнелдерин үнелеп, аас болгаш бижимел чугаага илередип билири;  
• дыңнаан азы номчаан сѳзүглелиниң утказын даалга езугаар дамчыдып  (планны тургузуп, утказын чугаалап, допчулай бижип, үнелел берип) шыдаары; 
• сѳзүглелдиң утказын, кымга хамаарыштырганын, чугааның байдалын барымдаалавышаан,  аңгы-аңгы хевирлерге болгаш жанрларга тургузуп шыдаары;
• аас болгаш бижимел чугаага бодунуң бодалын хостуг илередири, сѳзүглелдиң тургузуунуң негелделерин сагыыры (бодалының ужур-уткалыын, дес-дараалашкаан, харылзаалыын, темага дүүшкээн дээш о.ѳ.); номчаан, дыңнаан, кѳрген чүүлдеринге бодунуң хамаарылгазын шын илередири;  
• монологтуң янзы-бүрү хевирлерин  (тоожуушкун,  чурумал, угаап бодааныышкын  болгаш оларны холуй); диалогтуң янзы-бүрү хевирлерин: (хүндүлел аянын илередир диалог (этикетный диалог), айтырыг-харыы (диалог-расспрос), чугаалажып орар кижизин чугаа чорударынче кыйгырары (диалог-побуждение), ѳске кижи-биле бодал солчуру (диалог-обмен мнениями) дээш о.ѳ.) ажыглап билири;  
• амгы тыва литературлуг дылда шын адалганың, лексиканың, грамматиканың кол нормаларын, стиль нормаларын херек кырында ажыглап билири; бижимел чугаага  шын бижилгениң, пунктуацияның кол дүрүмнерин сагыыры; 
• чугаа этикединиң нормаларын хажытпайн, чугаага киржип шыдаары; чугаа үезинде арын-шырайын болгаш шимчээшкиннерин эптиг болгаш шын алдынары; 
• хүн бүрүде ѳѳренип азы ажыл кылып турар үезинде бодунуң чугаазын хайгаарап билири; чугааның утказының болгаш шын ажыглалының аайы-биле бодунуң дылын үнелеп билири; дылында грамматиктиг болгаш чугаа частырыгларын тып болгаш эдип билири; бодунуң тургусканы сѳзүглелин хоюглап азы эдип, өскертип, делгередип билири;
• бодунуң үежилериниң мурнунга улуг эвес дыңнадыг, илеткелди кылып, рефераттың утказын дамчыдып билири; маргылдаалыг, чидиг айтырыгларны бадыткалдарга даянмышаан, шиитпирлеп билири; 
2) алган билиглерин, мергежилдерин, чаңчылдарын хүн бүрүде амыдыралга ажыглап билири;  тѳрээн дылды ѳске эртемнерге билиг чедип алырының кол чепсээ кылдыр шын ажыглаары; ону ѳске-даа эртемнерде (даштыкы дыл,  орус дыл болгаш чогаал дээш о.ѳ) дылдың аргаларын сайгарарынга ажыглап билири; 
3) долгандыр турар улус-биле харылзажып, кандыг-бир ажылды кылып тура, маргылдаалыг, чидиг айтырыглар шиитпирлээрде,  эптиг чугаалажып, харылзажып билири; амыдыралчы болгаш ажыл-агыйжы чугаа үезинде чугаа культуразының негелделерин  сагыыры. 
5-9, 10-11 класстарны доозуп тура, доозукчулар дараазында предметтиг түңнелдерни чедип алыр:

5-9 класстарга:
· Дылдың хүлээлгелериниң дугайында, тыва дыл – Россия Федерациязында Тыва Республиканың үндезин чурттакчылары тыва чоннуң тѳрээн дылы база күрүне дылдарының бирээзи дээрзин, тѳрээн дыл болгаш чоннуң культуразының сырый харылзаалыг болурун, тѳрээн дылдың кижи бүрүзүнүң болгаш ниитилелдиң амыдыралынга ужур-дузазын билири; 
· тыва дылдың  гуманитарлыг эртемнер аразында болгаш ниити ѳѳредилгеде туружун болгаш ужур-дузазын  билири; 
· тѳрээн дылдың эртем талазы-биле үндезиннерин; оларның чадаларының болгаш билиглериниң  аразында харылзааларын  шиңгээдип алыры; 
· дыл эртеминиң кол баазалыг билиглерин болгаш ооң  кезектерин шиңгээдири: дыл болгаш чугаа, харылзажыр чугаа, бижимел болгаш аас чугаа, монолог, диалог болгаш оларның хевирлери; чугааның байдалы; чугаа (чугаалажыр), эртем, публицистика, албан-херек, чечен чогаал стильдери болгаш оларның жанрлары, дылы; чугааның утка-хүлээлгелериниң аайы-биле хевирлери (тоожуушкун, чурумал, угаап боданыышкын); сѳзүглел, сѳзүглелдиң хевирлери; дылдың кол-кол кезектери, оларның демдектери болгаш чугаага ажыглалының онзагайларын шиңгээдип алыры;
· тыва дылдың  лексика болгаш фразеологиязының кол стилистиктиг курлавырларын, тыва литературлуг дылдың нормаларын (шын адалганың, грамматиктиг, орфографтыг, пунктуастыг), чугаа этикединиң дүрүмнерин шиңгээдири болгаш оларны херек кырында амыдыралга аас болгаш бижимел чугаага ажыглаары;
· дылдың кол кезектерин, дылдың грамматиктиг категорияларын танып билири болгаш сайгарары, чугаага шын ажыглаары;
· сѳстүң янзы-бүрү сайгарылгаларын (фонетиктиг, лексиктиг, морфемниг, морфологтуг), сѳс каттыжыышкынының болгаш домактың синтаксистиг сайгарылгазын шын кылып, сѳзүглелдиң тургузуунуң болгаш кол демдектериниң аайы-биле, дылдың кандыг хүлээлгелерин күүседип чоруурунуң болгаш уран аргаларны ажыглаанының аайы-биле сайгарары;
· лексиктиг болгаш грамматиктиг синонимнерни ажыглаанындан кижиниң чугаазының чечен-мерген, а чечен чогаал дылының каас-чараш, байлак болу бээр аргаларын билири болгаш чугаазынга шын ажыглаары;
· тѳрээн дылдың эстетиктиг хүлээлгелерин медереп билири, чечен чогаалдың дылын сайгарып тура, чугааның эстетиктиг талазын үнелеп билири.

10-11 класстарга:
· Дылдың хевирлериниң дугайында билиглерни (литературлуг дыл, кара чугаа) сѳзүглел тургузарынга ажыглап билири;

· аас болгаш бижимел чугааны, янзы-бүрү монолог болгаш диалог сѳзүглелдерни болгаш кайы-бир жанрга (ушта бижилгелер, допчулай бижиири, илеткелдер, дыңнадыглар, үнелелдер, рефераттар, чогаадыглар) сѳзүглелдерни тургузуп билири;

· стиль болгаш жанр аайы-биле аас болгаш бижимел сѳзүглелдерни тургузары;

· шилип алган профилиниң аайы-биле сѳзүглел тургузарда, дылдың уран аргаларын медерелдиг ажыглаары;

· сѳзүглел-биле ажылдаарда, номчулганың (дилеп-тывар, кѳѳр, таныжар, шинчилээр дээш о.ѳ) болгаш дыңнаарының (сѳзүглелди долузу-биле билип алыр, кол утказын билип алыр, херек медээ тып алыр) янзы-бүрү хевирлерин ажыглаары;

· сѳзүглелде кѳскү болгаш чажыт, чугула болгаш чугула эвес медээлерни, тема болгаш кол бодалын барымдаалап сайгарары;

· информация алыр чүүлдерден (массалыг информация чепсектеринден, Интернеттен, аудио-, видеоматериалдардан…) бодунга херек материалдарны уштуп ап, ооң бижимел сѳзүглелин тургузуп билири;

· бижимел сѳзүглелди медээ дамчыдар ѳске хевирлерже (Интернетче, аудио-, видеоматериалдарже…)  шилчидип билири;

· хѳйнүң мурнунга чугаалаар чүүлүнүң темазын шилип, сорулгазын тодарадып,  шын дамчыдып,  чугаа культуразын сагып билири;

· чугаа үезинде тыва литературлуг дылдың орфоэпия талазы-биле болгаш лексиктиг, грамматиктиг, стилистиктиг, орфографтыг, пунктуастыг нормаларын сагыыры;

· бодунуң болгаш ѳске кижиниң чугаазын дылдың нормаларынга дүгжүп турарының талазы-биле үнелээри;

· аас болгаш бижимел чугааның дылдың нормаларынга дүгжүп турарын үнелээри-биле дыл словарьларын болгаш тайылбыр номнарны  ажыглаары;
· бердинген сѳзүглелде дылдың кезектерин танып, оларның аразында харылзаазын эскерип, деңнелин тодарадып билири;

· янзы-бүрү темаларга аңгы-аңгы авторларның чугаазын (ооң иштинде тыва дылдың байлааның болгаш чаражының, онзагайының дугайында) тайылбырлап билири; 

· тыва дылдың болгаш тыва дыл эртеминиң сайзыралының болгаш тѳѳгүзүнүң дугайында билири;

· чугаа үезинде ѳске кижиниң бодалынга хамаарыштыр бодунуң чѳпшээрежип азы чѳпшээрешпейн турарын илередип билири;

· дылдың  стилистиктиг курлавырларын үнелеп билири; сѳзүглел тургузарда, ооң стилиниң демдектерин чидирбези;

· бердинген сѳзүглелге үнелелдерни берип билири.
           Базистиг ѳѳредилге планында «Тыва дыл» курузунуң туружу
Өөредилге планынга хамаарыштыр Россия Федерациязының болгаш Тыва Республиканың өөредилге яамыларының дужаалдарын үндезинге алыр таварылгалар тургустунуп кээр. Ындыг таварылгада школаның ажылының угланыышкынын, онзагайын барымдаалап, тыва дыл өөредир шактар хуваалдазынга өскерилгелер туруп болур. 
Федералдыг базистиг ѳѳредилге планы РФ-ниң ѳѳредилге черлеринге тѳрээн дылды 5-11 класстарга шуптузунга неделяда 2 шак кылдыр көрдүнген, ынчалза-даа  школа компонентизинде («часть формируемая участниками образовательных отношений») бердинген шактар-биле көрдүнген чижек вариантызын дараазында киирген. Чижээлээрге, 5 класска – 105 шак, 6 класска – 105 шак, 7 класска – 105 шак, 8 класска – 70 шак, 9 класска – 35 шак. Оон аңгыда 10 класска – 35, 11 класска – 35 шак кѳрдүнген. Кѳрдүнген шактардан аңгыда (азы эвээш апарган таварылгада) школа компонентизинге бердинген 1-2 шакты ѳѳредилге чери национал-девискээр кезээн шынарлыг ѳѳредири-биле немээри кѳрдүнген.
ТЫВА ДЫЛГА КҮРҮНЕ СТАНДАРТТАРЫ

( АЛБАН ШИҢГЭЭДИР БИЛИГЛЕР)
Коммуникативтиг компетенцияның (харылзажылганың айтырыгларын ыяк билирин) хевирлеттинерин хандырып турар утказы:

1 кезээ. Чугаа болгаш чугаалажып харылзажыры.

1. Чугаа болгаш чугаалажып харылзажыры. Чугааның байдалы (чугааның сорулгазы, кандыг байдалда, кайда болуп турары, чугаалажып турар кижизиниң хар-назын, эрге-дужаалы дээш о.ѳ). Аас болгаш бижимел чугаа. Диалог болгаш монолог. Монологтуң хевирлери (тоожуушкун, чурумал, угаап боданыышкын); монологтуң аңгы-аңгы хевирлерин холуй ажыглаары). Диалог, диалогтуң хевирлери (хүндүлел аянын илередир диалог, айтырыг-харыы,  чугаалажып орар кижизин чугаа чорударынче кыйгырары (диалог-побуждение), ѳске кижи-биле бодал солчуру дээш о.ѳ.). 
2. Аас болгаш бижимел чугааның онзагай талаларын медереп билири; диалог болгаш монологтуң аңгы-аңгы хевирлерин ажыглаары; чугаа нормаларын сагыыры.
2 кезээ. Чугаа чорудулгазы.

1. Чугааның ажыл-чорудулга болуру. Чугаа чорудулгазының хевирлери: номчууру,  дыңнаары, чугаалаары болгаш бижиири.
Номчуурунуң, дыңнаарының, чугаалажырының болгаш бижиириниң культуразы.
2. Чугаа чорудулгазының кол хевирлерин аңгылаары. Сѳзүглелде чугула болгаш немелде (чугула эвес) медээни дыңнап болгаш номчуп тура, шын билип алыры. Номчаан болгаш дыңнаан сѳзүглелиниң утказын кыска азы долу кылдыр дамчыдары. Номчулганың аңгы-аңгы хевирлерин аңгылаары (сѳзүглелден херек информацияны дилеп-тып номчууру (поисковый вид), чүгүртү азы улуг-каралап номчууру, шинчилел-сайгарылгалыг номчууру (изучающий вид), ѳѳредилге ному болгаш ѳске-даа бижимел материалдарны ажыглаары. Дыңнаан азы номчаан сѳзүглелиниң утказын (кысказы-биле азы долузу-биле) дамчыдары.
Чугаа чорудулгазының сорулгазының, байдалының болгаш кайда болуп турарының аайы-биле аас болгаш бижимел монологту, аас-биле диалогту тургузары. Бир темага хамаарыштыр материалдарны шилип болгаш чаңгыс аайлаары; справочниктерден, немелде литературалардан чугула медээлерни тып, сайгарары болгаш эде тургузары.

3 кезээ. Сѳзүглел

1. Сѳзүглел дугайында билиг, сѳзүглелдиң кол демдектери (кезектериниң тема болгаш тургузуг талазы-биле чаңгыс аай болуру; кезектерниң грамматика талазы-биле харылзаалыы (дес-дараалашкак, чергелешкек), утка талазы-биле чаңгыс аай болуру, тѳнген уткалыы). Сѳзүглелдиң темазын, кол утказын тодарадып тургузары. 

Сѳзүглелдиң тургузуу, планы. Абзацтың сѳзүглелдиң кезектеринге чардынар аргазы болуру. Сѳзүглелдиң микротемазы (кыска темаларга чардынганы), кезектериниң болгаш ооң иштинде домактарның харылзашкаа.

Сѳзүглелдиң утказын дамчыдар хевирлери: планын тургузары, допчулай бижиири, аннотация.

2. Сѳзүглелдиң темазын, утказын, тургузуун, утка болгаш хүлээлгезиниң аайы-биле янзызын тодарадыры. Сѳзүглелдиң планын тургузары. Сѳзүглелдиң утказының, домактарның  харылзажыр аргаларының аайы-биле уткалыг кезектерин тодарадып тургузары. Сѳзүглелдиң дылының онзагайын сайгарары. Аңгы-аңгы хевирлер, стильдер, жанрлар аайы-биле сѳзүглелдерни тургузары. Сѳзүглел тургузарының негелделерин сагыыры (логиктиг болуп турары, дес-дараалашкаа, чергелешкээ, харылзаалыы,  темага дүүшкээ дээш о.ѳ.). 
4 кезээ. Дылдың хүлээлгелериниң  янзылары
1. Функционалдыг стильдерниң азы дылдың хүлээлгелериниң  хевирлери: ном болгаш чугаа стили. Ном стильдериниң янзылары: эртем, публицистика, албан-херек, чечен чогаал стильдери. Ук стильдерниң ажыглаттынар жанрлары: эртем (үненел, аннотация, илеткел, статья, рецензия), публицистика (солунга статья, интервью, орук демдеглелдери, репортаж…), албан-херек (хол үжүү, шынзылга, билдириишкин, резюме…). Чечен чогаал стилиниң онзагайы. Аас чугаа стилиниң кол жанрлары: кандыг-бир чүве чугаалаары (рассказ), чугаалажыры (беседа), маргыжары (спор).
2. Функционалдыг стильдерниң хевирлерин, жанрларын тодарадыры. Сѳзүглелдиң кайы тодаргай стиль хевиринге хамааржырын ылавылаары. Чугаага бодалын илередири, стилиниң онзагайының болгаш ажыглаан дыл аргаларының аайы-биле дүүштүрүп, деңнээри. Чугааның аңгы-аңгы стильдер, жанрлар хевирлеринге бижимел чугааларны илередип тургузары; эш-ѳѳрүнүң мурнунга улуг эвес дыңнадыг, илеткел, реферат дамчыштыр чугаалап, бодун шын алдынары. Янзы-бүрү барымдааларны ажыглавышаан, маргылдаалыг айтырыгларга киржип, бодалын бадыткап, шынзыдары.
Дыл талазы-биле компетенцияның (дыл болгаш дыл эртеминге хамаарышкан айтырыгларны ыяк билири) хевирлеттинерин хандырып турар утказы:

5 кезээ. Дыл дугайында ниити билиглер

1. Тыва дыл – тыва улустуң тѳрээн дылы, Россия Федерациязының бир субъектизи Тыва Республиканың девискээринде күрүне дылы. Тыва дылдың ужур-дузазы, ооң хүлээлгелери. 

Тыва дыл – түрк дылдарның бирээзи. Тыва дылдың  түрк дылдар аразында туружу. Амгы тыва дыл. Тыва дылдың сайзыралы. Амгы тыва дылдың хевирлери: литературлуг дыл, девискээр аайы-биле диалектилер, бѳдүүн тыва чугаа болгаш ооң аяны, мергежил сѳстериниң хевирлери, жаргоннар.
Лингвистиканың дыл дугайында эртем болуру.

Дыл эртеминиң кол кезектери.

Тыва дыл эртеминиң шинчилекчилери.
2. Кижиниң амыдыралында харылзажырының чаңчыл-мергежилдериниң чугулазын, ниитилел болгаш күрүне амыдыралында, делегейде тыва дылдың ужур-дузазын медереп билири.
Тыва дылдың болгаш ооң сайзыралының, ѳске дылдар-биле харылзааларының  дугайында кол билиглерни медереп билири. Амгы тыва дылдың янзы-бүрү фукционалдыг хевирлерин ылгаары. Тыва дылдың чаражын, байлаан эскерип билири.
Түрк дылдарның бѳлүктерин, оларның аразында тыва дылдың сайзыралының дугайында кол чүүлдерни тодарадыры.
6 кезээ. Фонетика болгаш орфоэпия

1. Фонетиканың дыл эртеминиң бир кезээ болуру.

Үн – дылдың эң бичии кезии. Ажык болгаш ажык эвес үннерниң ылгалы.

 Ажык үннер, оларның бѳлүктери. Ажык үннерниң аяннажылгазы. 

Ажык эвес үннер, оларның бѳлүктери. Ажык эвес үннерниң сѳс иштинге каттыжып эптежири база солчуру. 
Фонетиктиг транскрипцияның демдектери. Слог. Ударение.

Фонетиканың тускай аян киирер аргалары (ударение, пауза, интонация).

Орфоэпияның дыл эртеминиң бир кезээ болуру. Тыва дылдың ажык болгаш ажык эвес үннерин шын адаарының дүрүмнери.
2. Сѳс иштинде үннүң утка ылгаар шынарларын медереп билири. Кыска, узун, ѳк-биле адаар ажык үннерни; кадыг болгаш чымчак ажык үннерни; ыыткыр, дүлей ажык эвес үннерни; кошкак, күштүг, аяар ажык эвес үннерни аңгылаары. Транскрипция дузазы-биле үннерниң адаарының болгаш бижиириниң онзагайларын тайылбырлаары. Сѳстүң фонетиктиг сайгарылгазын кылыры.
Чугаа үезинде болу бээр үн ѳскерилгелерин литературлуг нормага дүүштүр адаары. Шын адалганың дүрүмнеринге хамаарыштыр бодунуң болгаш ѳске кижиниң чугаазын үнелээри.

Фонетика болгаш шын адалганың дугайында билиглер болгаш мергежилдерин бодунуң чугаазынга херек кырында ажыглаары.

Чечен чогаалга фонетиканың элементилерин шын ажыглаанын хайгаараары.

7 кезээ. Графика
1. Графиканың дыл эртеминиң бир кезээ болуру. Ниитилелдиң амыдыралынга бижиктиң ужур-дузазы. Бижиктиң хевирлери. 
Алфавит. Тыва алфавиттиң кыска тѳѳгүзү. Амгы тыва алфавиттиң тургузуу. Үннер болгаш үжүктерниң сан талазы-биле дүгжүп база дүүшпейн баары. Узун болгаш ѳк-биле адаар ажык үннерни, дакпырлап бижиир ажык эвес үннерни бижикке демдеглээри. Улуг болгаш бичии үжүктерни демдеглээри. 
2. Кижи тѳрелгетенниң амыдыралының тѳѳгүзүнге бижиктиң ужур-дузазын медереп билири. Сѳстүң үн болгаш үжүк тургузуун тодарадыры. Алфавитти словарьлардан, тайылбыр номнардан, энциклопедиялардан, SMS-чагаалардан медээ база мобильдиг телефондан долгаар дээн кижизиниң адын (адресатты) дилээрде, ажыглаары.
 8 кезээ. Сѳс тургузуу. Сѳс чогаадылгазы.

1. Морфемиканың дыл эртеминиң бир кезээ болуру. Морфема (сѳстүң уткалыг кезектери) – дылдың кезии (единицазы) болуру.  Тыва дылда сѳстерниң тургузуу болгаш кезектери, оларның хевирлери.

Ɵскертилге кожумаа – сѳстүң грамматиктиг хевирин ѳскертир кезээ.


Чогаадылга кожумаа – сѳстүң утказынга чаа утка киирип, сѳс чогаадыр кезээ.

Дазыл. Тѳрел сѳстер. 
Дазылда дүлей үннерниң ыыткыр хевири-биле солчуру. 
Кожумактарның вариантылыг болуру.
Сѳс чогаадылгазының дыл эртеминиң бир кезээ болуру. Эге дѳс болгаш сѳс тургузар кожумактар.
Сѳс чогаадылгазының кол аргалары: чогаадылга кожумактарының дузазы-биле чаа сѳстерниң тургустунары; ийи болгаш оон хѳй дазылдарның каттышканындан болгаш тудушканындан чаа сѳстерниң тыптыры; хурааңгайлаан арга.

Чугаа кезектериниң тургустунарының онзагайлары.


Сѳс чогаадылгазының кол аргаларын чечен чогаалда ажыглаанын хайгаараары.
2. Морфемаларның чүге сѳстүң  уткалыг кезээ болурун медереп билири. Сѳсте кезектерниң лексиктиг, грамматиктиг, сѳс чогаадыр ужур-дузазын билири. Сѳстү утказының болгаш чогаадылгазының аайы-биле кезектерге чарары. Сѳс чогаадылгазының кол аргаларын тодарадып, оларны чижектерге бадыткаары. Сѳстүң  тургузуунуң болгаш чогаадылгазының аайы-биле сайгарылгазын кылыры.
Сѳс тургузуунга болгаш сѳс чогаадылгазынга алган билиглерин шын бижилгеге ажыглаары.


Чечен чогаалда сѳс чогаадылгазының аргаларын хайгаараары.
9 кезээ. Лексикология болгаш фразеология.

1. Лексикологияның дыл эртеминиң кезээ болуру. Сѳс – дылдың эң чугула кезии (единицазы). Сѳстүң кижиниң бодалдары, сагыш-сеткилин илередиринге ужур-дузазы. Кижиниң сѳс курлавыры ооң интеллектуалдыг болгаш чугаазының сайзыраңгайының деңнелиниң кѳргүзүү болуру.
Сѳстүң лексиктиг болгаш грамматиктиг утказы. Чаңгыс болгаш хѳй уткалыг сѳстер; сѳстүң дорт, доора болгаш кѳжүрген утказы. Тыва дылдың лексиказының кол темалыг бѳлүктери. Тыва дылдың тайылбыр словары.
Синонимнер, антонимнер, омонимнер болгаш оларның янзылары. Табу (хоруглуг сѳстер) болгаш эвфемизмнер (ойзу адаан сѳстер), оларның ужур-дузазы, кол бѳлүктери.  

Тыва дылдың лексиказын тывылган угунуң аайы-биле бѳлүктээри. Ниити түрк лексика.  Ɵске дылдардан сѳстерни үлегерлеп алыры. Моол болгаш орус дылдардан үлегерлээшкиннер. Ук дылдарны (моол, орус) дамчыштыр үлегерлээшкиннер. 
Тыва дылдың лексиказының ажыглалының аайы-биле бѳлүктери. Ниити ажыглалдың сѳстери. Кызыгаарлыг ажыглалдың сѳстери: мергежил сѳстери (профессионализмнер), диалектизмнер. Терминнер. Ховар ажыглалдың сѳстери: эргижирээн сѳстер (историзмнер, архаизмнер), неологизмнер. Жаргон сѳстер.
Фразеологияның дыл эртеминиң кезээ болуру. Фразеологизмнерниң (быжыг сѳс каттыжыышкыннарының) демдектери болгаш утказы. Быжыг сѳс каттыжыышкыны синонимнер. Тыва дылдың фразеологтуг словарьлары.


Тыва дылдың очулга болгаш терминнер словарьлары, оларның тѳрээн дылдың байлаан шиңгээдип алырынга ужур-дузазы. 
2. Кижиниң бодалдарын, сагыш-сеткилин илередиринге сѳстүң ужур-дузазын; сѳс курлавырын байыдарының эргежок чугулазын медереп билири.
Тыва дылдың лексиказын утказының, ажыглалының, тывылган угунуң аайы-биле ылгаары.

Харылзажылганың сорулгазы болгаш байдалынга дүүштүр сѳстерни болгаш сѳс каттыжыышкыннарын чѳп ажыглаары. Бодунуң болгаш ѳске улустуң чугаазында сѳстерни чугааның аянынга, байдалынга таарыштыр ажыглаанын үнелээри.

Сѳстүң лексиктиг сайгарылгазын кылыры.

Янзы-бүрү хевирниң словарьларындан (тайылбыр, фразеологтуг словарьлар, очулга, терминнер словарьлары) херек медээни тып, шилип билири болгаш янзы-бүрү ажыл-агыйның кайы-даа адырынга шын ажыглаары.
10 кезээ. Морфология.
1. Морфологияның грамматиканың бир кезээ болуру. 

Тыва дылда сѳстерни лексика-грамматиктиг бѳлүктерге чарары, ооң барымдаалары.
Тускай чугаа кезектери. Чүве ады, демдек ады, сан ады, ат орну, кылыг сѳзү (болгаш ооң грамматиктиг хевирлери), наречиениң  грамматиктиг утказы, морфологтуг, синтаксистиг демдектери.

Дузалал чугаа кезектери болгаш оларның синтаксистиг ужур-дузазы.

Аян сѳстери. Ɵттүнүг сѳстер.
2. Грамматиктиг, морфологтуг демдектеринден болгаш синтаксистиг ролюндан чугаа 

кезектерин танып билири. Чугаа кезектериниң морфологтуг сайгарылгазын кылыры. Тыва литературлуг дылдың нормаларынга дүүштүр чугаа кезектерин шын ажыглаары.


Морфология талазы-биле билиглерин болгаш кылып билир чүүлдерин херек кырында шын бижилгеге ажыглаары.

11 кезээ. Синтаксис.

1. Синтаксистиң грамматиканың кезээ болуру. Сѳс каттыжыышкыны болгаш домактың синтаксистиң кезии болуру. 

Сѳс каттыжыышкыннары, оларның бѳлүктери. Сѳс каттыжыышкынында сѳстерниң  холбажыр аргалары: башкарылга, хамааржылга, каттыжылга.
Домак. Сорулгазының болгаш утка-аянының  аайы-биле домактарның хевирлери. Домактың грамматиктиг ооргазы, чугула болгаш ийи черге кежигүннери, оларның илереттинери. Тааржылга холбаазы. Домактарның тургузуунуң аайы-биле янзылары: ийи чугула кежигүннүг болгаш чаңгыс чугула кежигүннүг, делгереңгей болгаш делгереңгей эвес, нарынчыттынган болгаш нарынчыттынмаан, нарын.

Чаңгыс чугула кежигүннүг домактарның хевирлери.
Нарынчыттынган домактар. Чаңгыс аймак кежигүннер, тускайлаан кежигүннер, адалгалар, киирилде сѳстер болгаш киирилде домактар-биле нарынчыттынары.

Нарын домактың хевирлери: чагырышпаан болгаш чагырышкан. Нарын домакта бѳдүүн домактарның  каттыжар аргалары.

Чагырышпаан  нарын домак дугайында билиг. Эвилелдер чок  чагырышпаан  нарын домак. Эвилелдерлиг чагырышпаан  нарын домак.

Чагырышкан  нарын домак дугайында билиг. Тайылбыр домактарның янзылары. 

Нарын синтаксистиг конструкциялар дугайында билиг. Хѳй кезектерлиг чагырышкан болгаш чагырышпаан нарын домактар.

Ɵске кижиниң чугаазын дамчыдарының аргалар.

2. Хостуг чагыржылгалыг сѳс каттыжыышкынының янзы-бүрү хевирлерин, ѳзек болгаш чагырткан сѳстерни тодарадыры, оларны аразында холбааларын тывары. 
Домактың сѳстен, сѳс каттыжыышкынындан ылгалын бүзүредип шыдаары. Чугааның сорулгазының аайы-биле аас чугаага үн аянын, логиктиг ударениени, сѳстерниң туружу; бижимел чугаага бижик демдектерин, сѳстерниң туружун шын сагыыры. Бѳдүүн домактарның хевирлерин тодаратпышаан, домактың предикаттыг тѳвүн ылгаары. 

Домактың ийиги черге кежигүннерин аңгылап, оларның хевирлерин болгаш илереттингенин тодарадыры.

Бѳдүүн домакты нарынчыдар чаңгыс аймак болгаш тускайлаан кежигүннерни, адалгаларны, киирилде сѳстер болгаш киирилде домактарны шын тодарадып, оларны хууда аас, бижимел чугаазынга  хереглээри.
Нарын домактарның хевирлерин тодарадып, тывары; оларны чугаага ажыглаары.

Бѳдүүн болгаш нарын домактарны ылгаары.

Сѳс каттыжыышкынының болгаш домактарның синтаксистиг сайгарылгазын шын кылыры. 
Нарын синтаксистиг  конструкцияларны бодунуң болгаш ѳске кижиниң чугаазында шын ажыглаанын хайгаараары болгаш үнелээри. 
12 кезээ. Чугаа культуразы.

1. Чугаа культуразының дыл эртеминиң кезээ болуру. Дылдың нормалары болгаш ооң 

хүлээлгелери. Тыва литературлуг дылдың кол нормалары: шын адалга, лексиктиг, грамматиктиг, стилистиктиг, шын бижилге. 

 Тыва дылдың  словарьларының (очулга словарьлары, тайылбыр словарь, орфографтыг словарь…) тыва литературлуг дылдың нормаларын шиңгээдип алырынга ужур-дузазы.

2. Тыва литературлуг дылдың кол нормаларын шиңгээдири болгаш оларны аас болгаш

бижимел чугаага сагыыры. Бодунуң чугаалаан чүүлүн эдип билири. Тыва дылдың  словарьлары-биле ажылдаары, оларны ажыглаары.
13 кезээ. Шын бижилге (орфография) болгаш пунктуация

1. Орфография дугайында билиг. Тыва дылда эң-не нептереңгей орфограммалар дугайында.
Сѳстерде кожумактарны шын бижиири. 
           Ъ болгаш ь демдектерни шын бижиири.


Тудуштур, дефистеп болгаш аңгы бижиир дѳстерни шын бижиири.

Улуг болгаш бичии үжүктерни ажыглаары.


Бижик демдектери болгаш оларның хүлээлгелери. 


Домактың тѳнчүзүнге бижик демдектери.


Нарынчыттынган болгаш нарын домактарга бижик демдектери.


Дорт чугаалыг, цитаталыг, диалогтуг домактарга бижик демдектери.

2. Орфографтыг болгаш пунктуастыг дүрүмнерни шиңгээдири. Бижимел чугаага кол орфографтыг болгаш пунктуастыг дүрүмнерни сагыыры. Сѳстүң шын бижилгезин тодарадырда, сѳс тургузуунга болгаш фонетиктиг, морфологтуг сайгарылгаларга даяныры. Домакка бижик демдектерин салырда, грамматиканың дүрүмнерин болгаш үн аянын сагыыры.
Орфографтыг болгаш пунктуастыг бергедээшкиннерни шиитпирлээрде, шын бижилгениң орфографтыг словарьны болгаш тайылбыр номнарны ажыглаары.
Культура талазы-биле компетенцияның (тѳрээн дылдың культура-тѳѳгүлүг айтырыглар-биле харылзаалыын ыяк билири) хевирлеттинерин хандырып турар утказы:

14 кезээ. Дыл болгаш культура

1. Дылда чоннуң культуразы болгаш тѳѳгүзүнүң илереттингени. Тыва эвилең-ээлдек чугааның дүрүмнери (этикеди). 

2. Тыва улустуң аас чогаалында, чечен чогаалында болгаш тѳѳгү талазы-биле сѳзүглелдерде дылдың национал-культурлуг ужур-утказы сиңниккенин тодарадыры;  дылдың словарьлары-биле  (тайылбыр, очулга словары дээш о.ѳ.) оларның утказын тайылбырлаары. Тываның тѳѳгүлүг болгаш культурлуг чаңчылдарын кѳргүскен чамдык сѳстерниң болгаш чугааларның тывылган тѳѳгүзүнүң дугайында дыңнадыгларны белеткээрде, тайылбыр словарьларны болгаш ѳске-даа тайылбыр номнарны ажыглаары. Тыва чугааның дүрүмнерин ѳѳредилгениң ажыл-чорудулгазынга болгаш амыдыралга чѳптүг ажыглаары.
5-9 КЛАССТАРГА ЧИЖЕК ПРОГРАММА
(Чижек темалыг планнаашкын)

Чижек программада кирип турар чүүлдер:

1. Дыл болгаш чугаа болуушкуннарының, оларның хүлээлгелериниң онзагайының дугайында дылга хамаарышкан билиглер.  
2. Ол билиглерни ѳѳренгениниң түңнелинде кылыр ужурлуг ѳѳредилге ажыл-чорудулгазының кол хевирлери. 

3. Чугаа сайзырадылгазы. 

5 КЛАСС (105)

Киирилде тема (1 шак)

1. Дыл – кижилерниң харылзажырының кол чепсээ. Дылдың ниитилел амыдыралынга ужур-дузазы. Дылдың эртем болуру. (1 шак)
2. Кижи тѳрелгетениниң ѳске дириг амытаннардан чугааланыр ылгалын билири; дыл кижилерниң харылзажырының кол чепсээ болбушаан, ѳѳредилге системазында «Тѳрээн дыл» деп эртеми бооп чоруурун билири.

Эге класстарга ѳѳренген чүүлдерни катаптаары (5 шак)
Чугаа сайзырадылгазы  (1 шак)
1. Сөстүң тургузуу: дазыл, чогаадылга кожумаа, ѳскертилге кожумаа.
Үннер болгаш үжүктер: кыска болгаш узун ажык үннер болгаш оларны шын бижиири; сѳстерниң эгезинге т-д, п-б деп ажык эвес үннерни шын бижиири; я, е, ң, ю деп ажык үжүктерлиг сѳстерни шын бижиири.
Чугаа кезектери. Чүве аттарының саннарга болгаш падежтерге өскерлири, домакка кол сѳс, сѳглекчи болуру.  Демдек ады. Демдек адының тодарадылга болуру. 
Арынның  ат оруннары. Домакка ийиги черге кежигүннер болуру. Кылыг сөзүнүң арыннарга, саннарга, үелерге өскерлири. Домакка сѳглекчи болуру.

2. Сѳстүң кезектерин, үннер болгаш үжүктерни ылгаары. Эге класска  чүве ады, демдек ады, ат орну, кылыг сѳзүнүң дугайында алган билиглерин  бадыткаары.

3. Чугаа сайзырадылгазы: «Чай – солун үе» деп темага угаап боданыышкынныг чогаадыг бижиири. 

Чугаа болгаш чугаалажып харылзажыры (3 шак)
Чугаа сайзырадылгазы (1 шак)

1. Чугаа болгаш чугаалажыры. Чугаалажыр байдал. Чугааның чедиишкинниг болуру болгаш чедимче чок болурунуң чылдагааннары. Аас болгаш бижимел чугаа. Диалог болгаш монолог чугаа. 
Чугааның  ажыл-чорудулга болуру. Чугаа чорудулгазының хевирлери: номчууру,  дыңнаары, чугаалаары болгаш бижиири. 
Авторнуң сѳстериниң соонда азы мурнунда дорт чугаа (эге билиглер). Дорт чугаага бижик демдектери.

2. Аас болгаш бижимел чугааның онзагайларын медереп билири; аас болгаш бижимел  чугааның чижектерин сайгарары. 
Диалог болгаш монолог чугааны аңгылаары. Чугаалажырының кол хевирлерин билири. 
Сѳзүглелде кол болгаш немелде медээни  дыңнап болгаш номчуп тура, шын билип алыры. 
Номчаан болгаш дыңнаан сѳзүглелиниң утказын кыска азы долу кылдыр чугааның байдалының аайы-биле дамчыдары.  Дорт чугааны авторнуң сѳстеринден аңгылай чугаалаары, номчууру.

3. Чугаа сайзырадылгазы: Чугааның янзыларының аайы-биле (тоожуушкун, чурумал, угаап боданыышкын) сѳзүглелдерниң чижектерин сайгарары.
Синтаксис, пунктуация болгаш чугаа культуразы (9 шак)
Чугаа сайзырадылгазы (2 шак)

1. Сөс каттыжыышкының дугайында эге билиг. Сөс каттыжыышкынында  өзек  болгаш чагырткан сөстерниң утка аайы-биле каттышканы.
Домак. Чугаалаар сорулгазының аайы-биле  бѳдүүн домактарның янзылары: медээ, айтырыг, кыйгырыг домактары. Алгы домактары.
Домактың чугула кежигүннери (катаптаашкын). Домактың ийиги черге кежигүннери: немелде, тодарадылга, байдал. Ийи чугула кежигүннүг делгереңгей эвес болгаш делгереңгей бѳдүүн домактар.

Чаңгыс аймак кежигүннерлиг домактар, оларга бижик демдектерин салыры. Чаңгыс аймак кежигүннерниң мурнунга азы соонга түңнекчи сѳстер. 
Нарын домактар дугайында эге билиг. Нарын домакта эвилелдер чокка каттышкан бѳдүүн домактар, оларның кезектериниң аразынга биче сек салыры. Нарын домактарда ынчалза-даа, а, харын, чүге дээрге деп эвилелдерниң мурнунга биче сек салыры.

2. Медээ, айтырыг, кыйгырыг, алгы домактарын аңгы-аңгы аялгалыг номчууру, чугаалаары, чугаага ажыглаары.
Домактың ийиги черге кежигүннери-биле бѳдүүн домактарны делгередири болгаш оларны чугаага ажыглаары. 

Чаңгыс аймак кежигүннерлиг домактарны; мурнунда азы соонда түңнекчи сѳстерлиг домактарны тургузуп, чугаага ажыглаары, оларны шын аялгалыг номчууру.

Нарын домактарны шын тургузуп, чугаага ажыглаары.

3. Чугаа сайзырадылгазы: Делгереңгей эвес кыска сѳзүглелди ийиги черге кежигүннерин бѳдүүн домактарга ажыглап тургаш,  делгередири. Чогаадыгга чаңгыс аймак кежигүннерлиг бѳдүүн домактарны болгаш нарын доматарны шын ажыглаары. Сѳзүглелдиң уткалыг кезектери болгаш сѳзүглелде кол бодал дугайында катаптаары. «Ачамны чүге хүндүлээр мен?» деп темага угаап боданыышкынныг чогаадыг бижиири.
Лексика болгаш чугаа культуразы (8 шак)
Чугаа сайзырадылгазы (1 шак)

1. Лексика дугайында билиг. Сөс болгаш ооң  лексиктиг утказы. Тайылбырлыг словарь дугайында. Чаңгыс болгаш хөй уткалыг сөстер. Сөстерниң дорт болгаш доора уткалары. Омонимнер. Лексиканың темалыг бѳлүктери. Синонимнер. Антонимнер. Табу сѳстер болгаш эвфемизмнер. Фразеологизмнер азы быжыг сѳс каттыжыышкыннары

2. Хөй  уткалыг сөстерниң лексиктиг уткаларын словарьлар дузазы-биле тодарадыры, оларны чугаага шын ажыглаары; сѳзүглелдерде синонимнер, антонимнер, омонимнерни, хоруглуг болгаш ойзу адаан сѳстерни тывары, оларны чугаага шын хереглээри; сѳстүң доора болгаш дорт уткаларын эки билири; орус-тыва, тыва-орус, тайылбырлыг болгаш орфографтыг словарьларны ажыглаары.

3. Чугаа сайзырадылгазы: Лексикада алган билиглерин ажыглавышаан, «Тѳрээн дылым дугайында бодалым» деп темага монолог тургузары. 

Фонетика, орфография болгаш   чугаа культуразы (9 шак)
Чугаа сайзырадылгазы (1 шак)

1. Фонетика дугайында ниити билиг. Фонетиканың дыл эртеминиң бир кезээ болуру. Үн – дылдың кезии. Чугаа органнары болгаш чугаа үннериниң тургустунары. Ажык болгаш ажык эвес үннер.  Артикуляция дугайында эге билиг.
 Ажык үннерниң бѳлүктээшкини. Ɵк-биле адаар ажык үннерлиг сѳстер, оларны шын бижиири. Й үннүг ажык үжүктер (я, е, ң, ю), оларны шын бижиири болгаш ажыглаары. 
Ажык эвес үннерниң бѳлүктээшкини. Дүлей, ыыткыр, аяар ажык эвес үннер. Күштүг, кошкак (дүлей болгаш ыыткыр), эң кошкак (аяар) ажык эвес үннер.  Ажык эвес үннерниң үжүктерин шын бижиири. Сѳске ажык эвес үннерниң каттыжар чуруму болгаш дѳмейлежири. 
Фонетиктиг транскрипцияның демдектери.

2. Үннер болгаш үжүктерни шын ылгап, оларны шын адаары, бижиири; сѳстерни шын кѳжүрүп, оларның транскрипциязын кыдлыры. Орфографтыг словарьларны, орфография  дүрүмнерин ажыглаары. Кыска, узун, ѳк-биле адаар ажык үннерни; кадыг болгаш чымчак ажык үннерни; ыыткыр, дүлей ажык эвес үннерни; кошкак, күштүг, аяар ажык эвес үннерни ылгаары. Сѳстүң фонетиктиг сайгарылгазын кылыры. 
Чугаа үезинде болу бээр үн ѳскерилгелерин литературлуг нормага дүүштүр адаары. Шын адалганың дүрүмнеринге хамаарыштыр бодунуң болгаш ѳске кижиниң чугаазын үнелээри.
Фонетика дугайында билиглер болгаш мергежилдерин бодунуң чугаазынга херек кырында ажыглаары. 

3. Чугаа сайзырадылгазы: «Бойдуста үннер» деп темага аас чугаа кылыры. Хѳѳмей-сыгыт дугайында бодалдар-биле таныжары (эртем стилинге сѳзүглел-биле ажыл). Ч.Ч.Кууларның «Шораан» деп тоожузундан үзүндүлерни сайгарары (чечен чогаал стилин хайгаараары).  
Графика, орфоэпия болгаш  чугаа культуразы (6 шак)
Чугаа сайзырадылгазы (1 шак)

1. Графика, ооң хевирлери. Алфавит.  Ъ болгаш Ь демдектерни хереглээри. Слог болгаш ооң хевирлери. Амгы тыва алфавиттиң тургузуу болгаш ында үжүктерниң аттары. Үннер болгаш үжүктерниң сан талазы-биле дүүшкээ. Узун болгаш ѳк-биле адаар ажык үннерни, дакпырлап бижиир ажык эвес үннерни бижикке демдеглээри. Улуг болгаш бичии үжүктерни демдеглээри. 
Орфоэпия дугайында билиг. Орфоэпияның дыл эртеминиң бир кезээ болуру. Тыва дылдың ажык болгаш ажык эвес үннерин адаарының дүрүмнери. Сөс иштинге кошкак ажык эвес үннерниң ыыткыр болгаш дүлей хевирлериниң солчуру. Ударение дугайында билиг.
2. Сѳстерни (ооң иштинде үлегерлеп алган сѳстерни) шын адаары болгаш бижиири, оларга кожумактар немеп билири. Сѳстүң фонетика-графиктиг сайгарылгазын кылыры. Сѳстерни слогтарга чарып, кѳжүрери. Аас чугааның негелделерин сагыыры.

3. Чугаа сайзырадылгазы: Деңнелгелерни болгаш ѳске-даа уран-чечен аргаларны чугаага ажыглавышаан, чогаадыг-чурумалды бижиири.

Сѳс тургузуу. Сѳс  чогаадылгазы. Орфография. (7 шак)
Чугаа сайзырадылгазы. (1 шак)
1. Сѳстүң уткалыг кезектери (морфемалар) – дазыл, чогаадылга, ѳскертилге кожумактары. Сѳстүң дазылы болгаш кожумактары. Чогаадылга болгаш ѳскертилге кожумактары, оларның вариантылыг болуру. Тѳрел сѳстер. Сѳстүң дѳзү болгаш ѳскертилге кожумактары. Укталган болгаш укталбаан дѳстер.
Сѳс чогаадылгазы. Морфологтуг (кожумактыг) арга. Синтаксистиг арга-биле (ийи дѳстүң каттышканындан) чаа сѳстү чогаадыры. Хурааңгай нарын сѳстер, оларны шын адаары болгаш бижиири.
2. Сѳстүң тургузуун сайгарары. Чогаадылга болгаш ѳскертилге кожумактарын танып, ылгаары. Тѳрел сѳстерни тывары. Укталган болгаш укталбаан дѳстерни ылгаары. Кандыг аргалар-биле сѳстерниң тургустунарын билири. Дазыл (дѳс) болгаш кожумактың каттышканында дакпырлаан сс, пп, мм, нн, кк, тт деп үннерниң үжүктерин шын бижиири.

3. Чугаа сайзырадылгазы: Кыска эдертигни бижиири.
Морфология болгаш орфография. Чугаа культуразы. (34 шак)
Чугаа сайзырадылгазы.(4 шак)
1. Морфология дугайында билиг. Морфологияның грамматиканың бир кезээ болуру. Чугаа кезектери. 
Тыва дылда сѳстерни лексика-грамматиктиг бѳлүктерге чарары, ооң барымдаалары.

2. Тускай болгаш дузалал чугаа кезектери, оларның грамматиктиг демдектерин ылгаары. 

Чүве ады

1. Чүве ады – тускай чугаа кезээ, ооң  ниити  утказы болгаш грамматиктиг демдектери.  Тодаргай болгаш туугай чүве аттары. Чүве аттарының тургустунары. 
Хуу болгаш ниити чүве аттары. Географтыг аттарны, кудумчулар болгаш шѳлдер аттарын, тѳѳгүлүг болуушкуннар, чоннуң байырлалдарының аттарын улуг үжүктер-биле бижиири. Номнар, солуннар, журналдар, чуруктар, кинофильмнер, шиилер, литература болгаш чогаалдарның аттарын улуг үжүктер-биле эгелеп бижиири база оларны кавычкалар-биле тускайлаары.
Чүве аттарының бичеледир, чассыдар хевирлери. 
Чүве аттарының  саннары. Оларның кожумактарын шын бижиири. 

Чүве аттарының хамаарылга хевири болгаш ооң кожумактары. 
Чүве аттарының адалга болуру.
Чүве аттарының падежтерге ѳскерлири.  
Үлегерлеп алган сѳстерниң сан, падеж болгаш хамаарылга хевирлерин шын бижиири.

Чүве адының морфологтуг сайгарылгазы.

2. Янзы-бүрү чогаадылга кожумактары-биле укталган чүве аттарын тургузары. Хуу болгаш ниити чүве аттары шын адаары болгаш бижиири. Чүве аттарының бичеледир, чассыдар хевирлерин шын бижип, ажыглаары. Чүве аттарының  хамаарылга кожумактарын шын бижиири. Үлегерлеп алган чүве аттарының хамаарылга кожумактарын шын бижиири. Адалганы кол сѳстен ылгаары. Чугаага ол-ла сѳстерни катаптавазы-биле синоним чүве аттарын ажыглаары. Хуу чүве аттарынга бижик демдектерин ажыглаары. Домакка сѳстерни харылзаштырарынга чүве адының падеж хевирлерин шын ажыглаары. Үлегерлеп алган сѳстерниң сан, падеж  болгаш хамаарылга хевирлерин шын тургузуп, оларны аас болгаш бижимел  чугаага шын ажыглаары.

Чүве адының морфологтуг сайгарылгазын кылып билири.

3. Чугаа сайзырадылгазы: Чүве аттарын шын ажыглавышаан, «Мээң төрээн черим (суурум, кудумчум…)» деп темага чурумалды бижиири. 

Демдек ады

1. Демдек ады – тускай чугаа кезээ,  ооң утказы болгаш грамматиктиг демдектери, синтаксистиг хүлээлгези.  Демдек аттарының тургузуунуң аайы-биле бѳлүктери болгаш чогаадылгазы. 
Шынарының болгаш хамаарылганың демдек аттары.
Шынарының демдек аттары, оларның чадалары: ѳйүнде, кошкадыр, күштелдирер.
Демдек аттарының темалыг бѳлүктери: шынар-демдээн, ѳң-чүзүнүн, хевирин, хемчээлин кѳргүзер демдек аттары.
Хамаарылганың демдек аттары.
Демдек адының синтаксистиг хүлээлгези.
2. Демдек аттарының утказын болгаш морфологтуг демдектерин тодарадыры. Чугаага чүвениң янзы-бүрү демдектерин, шынарын демдек аттары-биле кѳргүзери. Синоним, антоним болгаш доора уткалыг демдек аттарын чугааның утказынга дүүштүр ажыглаары.

3. Чугаа сайзырадылгазы: Чурук-биле ажыл. Чурук-биле ажылдаарының чурумун тайылбырлаары. Харылзаалыг чугаа тургузары.
Сан ады

1. Сан ады – тускай чуга кезээ, ооң ниити утказы, морфологтуг демдектери болгаш синтаксистиг ролю. 
Бѳдүүн, нарын, составтыг сан аттары.
Сан аттарының бѳлүктери. Түң  болгаш дугаар сан аттары. Чыырының, үүрмектээриниң, аңгылаарының, чоокшуладырының сан аттары болгаш оларны шын бижиири. Сан адының нарын сѳстер тургузарынга болгаш быжыг сѳс каттыжыышкыннарынга киржилгези. 
Араб болгаш рим чурагайлар-биле айыткан сан аттарының кожумактарын шын бижиири.

2. Сан ады чүве ады-биле каттышканда, чүве адын чаңгыстың санынга ажыглаары. Үе санын (чыл, ай, хүннү) шын ажыглаары. Чүвелерниң санын чоккшуладыр сан аттары-биле кѳргүзери. Сан аттарын албан езунуң база эртем чугаазынга ажыглаары.

3. Чугаа сайзырадылгазы: Тыва улустуң тоолдарында, шажын-чүдүлгеде ыдыктыг саннар болгаш Тывага хамаарышкан тѳѳгүлүг чылдар (1921, 1930, 1944, 1991, 2016 дээш о.ѳ) дугайында кыска таныштырылга. «Ыдыктыг саннар» азы «Тываның тѳѳгүзүнде онзагай чылдар» деп кыска тѳлевилел тургузары (2 шак)

5 класска чыл дургузунда ѳѳренген чүүлдеринге катаптаашкын (10 шак).

Чугаа сайзырадылгазы (1 шак)
6 КЛАСС (105 шак)

Киирилде тема (1 шак)

1. Дылдар дугайында ниити билиг. Тѳрел дылдар. Ɵгбе дыл. 
2. Делегейде чеже хире кижи чурттап турарын;  ѳлүг болгаш дириг, тѳрел болгаш ѳгбе дылдар дугайында; тыва чоннуң тѳрээн дылы - ооң сагыш-сеткил ѳнчүзү,  тѳѳгүзүн, амыдыралын дамчыткан кол байлаа болурун билири. «Тыва дыл» эртеминиң ужур-дузазын билири.

5 класска ѳѳренген чүүлдерни катаптаары (6 шак)
Чугаа сайзырадылгазы (2 шак)

1. Синтаксис болгаш пунктуациядан. Сѳс каттыжыышкыннары. Сѳс каттыжыышкыннарында сѳстерниң холбаалары. Медээ, айтырыг, кыйгырыг, алгы домактары. Домактар соонга бижик демдектери. Бѳдүүн домактарның чугула болгаш ийиги черге кежигүннери.
Лексикадан. Сѳстүң хѳй утказы. Сѳстүң дорт болгаш доора уткалары. Табу болгаш эвфемизмнер. Фразеологизмнер.
Фонетика болгаш орфографиядан. Ажык болгаш ажык эвес үннер. Сѳс эгезинге т-д, п-б деп ажык эвес үннерни шын бижиири.
Морфологиядан. Чүве аттарының ѳскерлири. Демдек адының чадалары. Сан аттарының бѳлүктери.
2. 5 класска чедип алган  кол-кол мергежилдерин болгаш чаңчылдарын сагыыры.

3. Чугаа сайзырадылгазы: Бѳдүүн болгаш нарын план дугайында. «Күс» деп темага чогаадыг-чурумалды бижиирде, кыска планны уруглар боттары тургузары болгаш ук теманы ажыдары.
Чугаа болгаш чугаалажып харылзажыры. (5 шак)
Чугаа сайзырадылгазы (2 шак)

1. Чугаалажып билири – кижиниң ниити культуразының бир кезии. Монолог, монологтуң хевирлери (тоожуушкун, чурумал, угаап боданыышкын; монологтуң аңгы-аңгы хевирлерин холуй ажыглаары). Диалог, диалогтуң хевирлери (этикет, айтырыг-диалог, диалог – медээ солчулгазы дээш оон-даа ѳске; диалогтуң аңгы-аңгы хевирлерин холуй ажыглаары).
2. Монологтуң, диалогтуң аңгы-аңгы хевирлерин ажыглаары. Аңгы-аңгы байдалдарда чугаалап  турар кижиниң чугаазының сорулгаларын болгаш чылдагааннарын билири. Ажыл-агыйжы болгаш анаа чугаа үезинде кижилер аразында чугаалажырының нормаларын сагыыры.
3. Чугаа сайзырадылгазы: Эпиграф дугайында тайылбыр. Кижилерниң ажыктыг күш-ажылының дугайында чечен тоожуушкунну уруглар-биле тургузары. (2 шак)
Лексика болгаш чугаа культуразы (18 шак)
Чугаа сайзырадылгазы (2 шак)

1. Тыва дылдың лексиказын тывылган угунуң аайы-биле бѳлүктээри. Ниити түрк лексика. Ɵске дылдардан сѳстерни үлегерлеп алыры. Моол, орус дылдардан болгаш оларны дамчыштыр келген үлегерлээшкиннер. 
Тыва дылдың лексиказының ажыглалының аайы-биле бѳлүктери. Ниити ажыглалдың сѳстери. Кызыгаарлыг ажыглалдың сѳстери: мергежил сѳстери, диалектизмнер. Терминнер. Ховар ажыглалдың сѳстери: эргижирээн сѳстер (историзмнер, архаизмнер), неологизмнер. 
Хуу аттар дугайында билиг, оларның янзылары. Топонимнер. Кижилерниң хуу аттары (антропонимнер). Этнонимнер. Зоонимнер.
Фразеология дугайында билиг. Фразеологизмнерниң (быжыг сѳс каттыжыышкыннарының) демдектери болгаш утказы. Быжыг сѳс каттыжыышкыны синонимнер. Фразеологтуг словарьлар. 

2. Мергежил  сѳстерин, диалектизмнерни, терминнерни кандыг байдалга, кажан хереглээрин тодарадыры болгаш оларны чугаага чѳп ажыглаары. Сѳзүглелдерде эргижирээн сѳстерни (историзмнер, архаизмнер), чаа сѳстерни тып, оларны чугаага шын хереглээри. Сѳзүглелдерден быжыг сѳс каттыжыышкыннарын тып, оларны чугаага шын ажыглаары. Ɵѳреникчилерниң чугаазында диалектизмнерни чайладыры. 

3. Чугаа сайзырадылгазы: Улуг улустарындан алганы медээлерге, тѳрел-бѳлүүнүң дугайында сактыышкыннарга даянып, ук темага хамаарышкан тыва чечен чогаалдан чижектерни (үзүндүлерни) ажыглап, угаап боданыышкын янзылыг сѳзүглелди азы «Мээң ук-тѳѳгүм дугайында» деп кыска тѳлевилел тургузары.
Морфология (45 шак)
Чугаа сайзырадылгазы (7 шак)
Ат орну

1. Ат орну – тускай чугаа кезээ. Ооң ниити утказы, морфологтуг демдектери, синтаксистиг ролю. Ат орнунуң бѳлүктери: арынның, айтырыгның,  тодарадылганың, тодаргай эвес ат оруннары. Тодаргай эвес ат оруннарын шын бижиири.

2. Ат оруннарын падежтерге ѳскертири болгаш оларны чугаага шын ажыглаары. Силер, болар деп ат оруннарын хүндүлел уткалыг ажыглап билири. 
3. Чугаа сайзырадылгазы: Дириг амытаннарның чурумалы кирген сѳзүглелдер-биле ажылдаары. (2 шак)

Кылыг сѳзү
1. Кылыг сѳзүнүң ниити утказы, морфологтуг демдектери, синтаксистиг ролю. Кылыг сѳстериниң уткалыг бѳлүктери (кижиниң, дириг амытаннарның кылдыныгларын илередир кылыг сѳстери, бойдустуң болуушкуннарын болгаш кандыг-бир демдектиң илерээрин дамчыдар кылыг сѳстери).
Кылыг сѳзүнүң тургузуу. Бѳдүүн, нарын, каттышкан кылыг сѳстери. Нарын кылыг сѳстериниң тургустунары болгаш оларның шын бижилгези. Кылыг сѳзүнүң болур, болбас хевирлери. 
Кылыг сѳзүнүң немелде утка илередир хевирлери: залог (эгидиишкин, болдуруушкун, болчуушкун ), вид (дагыннаан, болбастаар, ритмиктиг) хевирлери.
Причастиелерниң ниити утказы, домакка тодарадылга болуру. Эрткен үениң, келир үениң причастиелери.

Деепричастиелерниң морфологтуг болгаш синтаксистиг ролю. Каттышкак, кожаланчак, эрткен, үдекчи, болбас, кызыгаарлаар деепричастиелер.

Причастиелиг болгаш деепричастиелиг бѳлүглелдер, оларга бижик демдектери.

Наклонение, ооң хевирлери (болуушкун, дужаал, даар, чѳпсүнүг). Болуушкун наклонениезиниң үелери (эрткен үелер: шагда эрткен, чоокта эрткен; амгы үелер: тодаргай болгаш тодаргай эвес; келир үе).
2. Болбас хевирде кылыг сѳстериниң шын бижилгезин, оларның ударениезин сагыыры. Болуушкун наклонениезиниң үе хевиринде кылыг сѳстерин чугаага шын ажыглаары. 

Причастиелерни чүвелерниң демдээн, кылдыныгның байдалын кѳргүзерде, ажыглаары. Деепричастиелерниң составтыг кылыг сѳзүнүң кезээ бооп турары биле домакка кежигүн бооп турарын аңгылаары. Домакка деепричастиелиг бѳлүглелдерни аялга (үн аянының) аргазы-биле тускайлаары.

3. Чугаа сайзырадылгазы: Эртем стилиниң дугайында кыска тайылбыр кылыры. Эртем стилинде бижиттинген сѳзүглелдер-биле ажылдаары. (1 шак) «Кылыг сѳзүнүң немелде утка илередир хевирлери чүге ажыктыгыл?» деп темага угаап боданыышкынныг чогаадыг бижиири. (2 шак)

Наречие

1. Наречие – тускай чугаа кезээ. Ооң ниити утказы. Наречиелерниң тургустунары болгаш оларны шын бижиири. Наречиелерниң бѳлүктери: үениң, туруштуң, сорулганың, чылдагаанның, кылдыныг аргазының, хемчегниң. Наречиелерни ѳске чугаа кезектеринден ылгап алыры. Оларны чугаага шын ажыглаары.
2. Наречиени ѳске чугаа кезектеринден ылгаары. Наречиелерни шын бижиири болгаш чугаага шын ажыглаары. Наречиелер-биле домактарга кылдыныгның янзы-бүрү  байдалын илередири. Синоним болгаш антоним наречиелерни чугаага ажыглаары.

3. Чугаа сайзырадылгазы: Шынзылга болгаш бүзүредиг, оларны бижиириниң негелделери. (1 шак). Наречилерни домакка шын ажыглап, «Кадыкшылын канчаар быжыглаарыл?» деп темага угаап боданыышкынныг чогаадыг бижиири. (1 шак)
Чугаа чорудулгазы (4 шак)

Чугаа сайзырадылгазы (2 шак)

1. Чугааның  ажыл-чорудулга болуру. Номчууру, дыңнаары, чугаалаары болгаш бижиириниң культуразы.

Чугаа стильдериниң дугайында ниити билиг. Чугаалажыр, эртем болгаш чечен чогаал стильдериниң ниити тайылбыры: чугула демдектери, чугааның сорулгазынга дүүштүр ажыглааны.

2. Номчулганың аңгы-аңгы хевирлерин билири (дилээр, кѳѳр, таныжар, шиңгээдир), ѳѳредилге ному болгаш ѳске-даа бижимел барымдааларны ажыглаар аргаларны билир. Дыңнаарының аңгы-аңгы хевирлерин билир (шилилгелиг, таныжылгалыг, чүве бүрүзүн). Дыңнаан азы номчаан сѳзүглелиниң утказын (кысказы-биле, долузу-биле шилилгелиг) дамчыдары.

3. Чугаа сайзырадылгазы: Ажыл-херек стилиниң дугайында тайылбыр: ооң сорулгазы, ажыглалы, дылы. Билдириишкин. Хол үжүү. (1 шак). Номчаан номнарының азы кѳрген кинофильмнериниң дугайында кыска тайылбыр (аннотация) кылыры. (1 шак)

6 класска чыл дургузунда ѳѳренген чүүлдеринге катаптаашкын (10 шак)
Чугаа сайзырадылгазы. Чогаадыкчы ажыл (кыска тѳлевилел азы ѳѳренген темаларынга хамаарышкан кыска шинчилел) (1 шак)

7 КЛАСС (105 шак)

Киирилде тема (1 шак)

Чугаа сайзырадылгазы (1 шак)

1. Литературлуг тыва дыл болгаш ооң диалектилериниң дугайында.

2. Литературлуг тыва дылдың нормаларын  чугаага сагыыры; тыва дылдың диалектилерин девискээр аайы-биле ылгаары.

3. Чугаа сайзырадылгазы: Тус черниң ниити чурумалының дугайында сѳзүглелди канчаар тургузарының дугайында тайылбыр. «Мээң чайлаам», «Тере-Хѳлдүң чалгыглары» азы «Чайгы Кызыл» деп темага чогаадыг-чурумал бижиири.

6 класска ѳѳренген чүүлдерни катаптаары (7 шак)
Чугаа сайзырадылгазы (1 шак)

1. Лексикадан: Мергежил сѳстери. Терминнер. Быжыг сѳс каттыжыышкыннары.
Сѳс чогаадылгазындан: Сѳстерниң тыптыр аргалары. Хурааңгай сѳстерниң кожумактарын шын бижиири. 
Морфологиядан:   Ат оруннарының бѳлүктери болгаш оларны чугаага шын ажыглаары.  Кылыг сѳзү болгаш ооң хевирлери. Наречиелерни шын бижиири.
2. 6 класска алган кол-кол мергежилдерин болгаш чаңчылдарын сагыыры.

3. Чугаа сайзырадылгазы: Быжыг сѳс каттыжыышкыннарын ажыглавышаан, «Тос-Булак аржаанының девискээрин  арыглаанывыс» деп темага күш-ажыл чорудулгазының чурумал-тоожуушкунун бижиири. 

Сѳзүглел дугайында билиглер (4 шак)
Чугаа сайзырадылгазы (1 шак)

1. Сѳзүглел дугайында эге билиглер. Сѳзүглелдиң кезектерге чардынары, оларның уткалыг кезек болуру, кезектерниң аразында харылзаалыы. Сѳзүглелдиң кол бодалы. Чугааның утка болгаш хүлээлгелериниң аайы-биле хевири: чурумал, тоожуушкун, угаап боданыышкын. 
Сѳзүглелде домактарның чергелешкек болгаш дес-дараалашкак харылзаазының дугайында билиг. Сѳзүглелге ажыглаан уран-чечен-аргалар.

Сѳзүглелди эде тургузар кол хевирлери: план тургузары, допчулай бижиири.

2. Сѳзүглелдиң темазын, кезектерин тодарадыры. Сѳзүглелдиң планын тургузары. Аңгы-аңгы хевирлерниң, жанрларның аайы-биле сѳзүглелдерни тургузары. Сѳзүглел тургузарда, ооң дес-дараалашкаан, харылзаалыын,  темага дүүшкээн сагыыры. Сѳзүглелди үн доктаашкыннарын кылып, логиктиг ударениелиг сѳстерни ылгап, аянныг номчууру.
3. Чугаа сайзырадылгазы: Публицистика стилинде сѳзүглелди сайгарары.

Морфология. Орфография. Чугаа культуразы (17 шак)
Чугаа сайзырадылгазы (5 шак)
Эдеринчилер болгаш дузалал аттар

1. Эдеринчилер болгаш дузалал аттар – дузалал чугаа кезээ. Оларның утказы болгаш грамматиктиг демдектери. Эдеринчилер болгаш дузалал аттарның ылгалы. - биле деп эдеринчини аңгылап азы дефистеп бижиири. Дег, ышкаш деп эдеринчилер бѳлүглелдер тургузуп турда, биче сек-биле аңгылаары. 

2. Дег, ышкаш, -биле, билек  деп эдеринчилерни чугаага шын ажыглаары. Падежтерниң уткаларын дузалал аттар-биле илередири. Янзы-бүрү чугаа кезектерин эдеринчилер кылдыр хереглээри.

3. Чугаа сайзырадылгазы: Эдеринчилер болгаш дузалал аттарны ажыглавышаан, номчаан номунга (чогаалынга) үнелел бээри.
Эвилелдер

1. Эвилелдерниң утказы болгаш грамматиктиг демдээ. Эвилелдерниң бѳлүктери: чагырыштырбас болгаш чагырыштырар эвилелдер.

2.  Чагырыштырбас болгаш чагырыштырар эвилелдерни нарын домактарга хереглээри. Ук домактарга бижик демдектерин ажыглаары. Чагырыштырбас болгаш чагырыштырар эвилелдерни чугаага ажыглаары. Синоним эвилелдерни солуп билири.

3. Чугаа сайзырадылгазы: «Эдертиг – сактып алырының болгаш чугаа сайзырадырының бир хевири» деп кыска чугаа кылыры. Кандыг-бир темага эдертигни бижиири. (2 шак)
Артынчылар

1. Артынчыларның утказы болгаш грамматиктиг демдектери. Артынчыларның бѳлүктери болгаш шын бижилгези.

2. Артынчыларлыг домактарны аянныг номчууру. Чоок уткалыг артынчыларны солуп, сѳстерге, домактарга немелде уткаларны киирип билири. Чугааның стильдериниң аайы-биле артынчыларны шын ажыглаары.

3. Чугаа сайзырадылгазы: Диалог-биле нарынчыткан тоожуушкун янзылыг сѳзүглелдиң утказын допчулай чугаалаары.
Аян сѳзү. Ɵттүнүг сѳстер.

1. Аян сѳзүнүң утказы болгаш грамматиктиг демдээ, бѳлүктери. Аян сѳстерин шын бижиири. Аян сѳстериниң аялга-биле ылгалыры. Аян сѳстери бар домакка бижик демдектерин салыры.
Ɵттүнүг сѳстериниң утказы, грамматиктиг демдектери. Ɵттүнүг сѳстериниң бѳлүктери болгаш оларның шын бижилгези.
2. Аян сѳстерин, аян сѳстери кирген домактарны аянныг номчууру. Аян сѳстерин чугаага шын ажыглаары. Ɵттүнүг сѳстериниң хевирлерин билири.

3. Чугаа сайзырадылгазы: «Малчынның аалынга чорааш…» деп темага хайгааралга үндезилээн чурумал кылыры.
Синтаксис. Пунктуация. Чугаа культуразы. (44 шак)
Чугаа сайзырадылгазы (11 шак)

Сѳс каттыжыышкыннары
1. Мурнуку класстарга сѳс каттыжыышкыннарының дугайында ѳѳренген чүүлдерин катаптаары. Синтаксистиң грамматиканың кезээ болуру. Сѳс каттыжыышкыны болгаш домактың синтаксистиң кезии болуру. Сѳс каттыжыышкынының дугайында билиг. Сѳс каттыжыышкынының сѳстен болгаш домактан ылгалы. Сѳс каттыжыышкыннарында  ѳзек болгаш чагырткан сѳс. Сѳс каттыжыышкынында сѳстерниң  холбажыр аргалары: башкарылга, хамааржылга, каттыжылга.

2. Сѳс каттыжыышкыннарын чугаага ажыглаары. Ɵзек (чугула) болгаш чагырткан сѳстүң аразында холбаазын тодарадыры. Чоок уткалыг сѳс каттыжыышкыннарын чугаага ажыглаары. Башкарылга, хамааржылга, каттыжылга холбаазы-биле каттышкан сѳс каттыжыышкыннарының кожумактарын шын тодарадыры. 

3. Чугаа сайзырадылгазы: Сюжеттиг чурук-биле ажылдаарының чурумун тайылбырлаары. Харылзаалыг чугаа тургузары. 
Бѳдүүн домак
1. Домак дугайында ѳѳренген чүүлдерин катаптаары. Бѳдүүн домак дугайында билиг. Сорулгазының болгаш утка-аянының  аайы-биле домактарның хевирлери. Кол сѳс биле сѳглекчиниң харылзаазы (холбаазы). Домакта сѳстерниң туружу. 
Тургузуунуң аайы-биле домактарның янзылары: ийи чугула кежигүннүг болгаш чаңгыс чугула кежигүннүг, делгереңгей болгаш делгереңгей эвес, нарынчыттынган болгаш нарынчыттынмаан, долу болгаш долу эвес. 
Бѳдүүн домакта ударение.
2. Домактың сѳстен болгаш сѳс каттыжыышкыннарындан ылгалын бүзүредип шыдаары. Чугааның сорулгазын тодарадып тывары. Аас чугаага үн аяны, логиктиг ударение, сѳстерниң туружун; бижимел чугаага бижик демдектери, сѳстерниң туружун билири. Домактың предикаттыг тѳвүн ылгаары.

3. Чугаа сайзырадылгазы: Дыл темаларынга угаап боданыышкын янзылыг сѳзүглел тургузары. «Чүве ады биле демдек ады», «Эдеринчилер болгаш артынчылар», «Демдек ады болгаш наречие» деп темаларның кайы-бирээзинге деңнелгелиг сайгарылга кылган угаап боданыышкынныг чогаадыг бижиири. (2 шак)
Ийи чугула кежигүннерлиг бѳдүүн домактар

Домактың чугула кежигүннери.

1. Кол сѳс болгаш сѳглекчи дугайында ѳѳренген чүүлдерин катаптаары. Домактың чугула кежигүннери. Кол сѳстүң илереттинери. Кол сѳстүң кѳргүзүкчүлери. Сѳглекчи, ооң илереттинери. Кылыг сѳстүг бѳдүүн болгаш составтыг сѳглекчилер. Ат сѳстүг составтыг сѳглекчилер. Кол сѳс биле сѳглекчиниң аразында тире. Сѳглекчиниң составында модальдыг сѳстер. 
2. Кол сѳс биле сѳглекчиниң аразында кѳргүзүкчү чокта, домактың аялгазын шын чугаалаары. Ат сѳстүг составтыг сѳглекчилерниң янзыларын ажыглаары. Ат сѳстүг составтыг сѳглекчилерлиг домактарга бижик демдектерин шын ажыглаары. 
3. Чугаа сайзырадылгазы: «Немелде билиглер тѳвүнүң сайзырааны» азы «Школада тыва хүреш секциязының ужур-дузазы» деп темага үр үениң дургузунда хайгааралдарның түңнели болур материалга үндезилээн чурумал янзылыг (чечен чогаал стилинге) чогаадыгны бижиири. 
Домактың ийиги черге кежигүннери.

1. Домактың ийиги черге кежигүннериниң дугайында ѳѳренген чүүлдерин катаптаары. Немелде. Дорт болгаш доора немелделер. Оларның илереттинери. Тодарадылга болгаш капсырылга, оларның илереттинери. Байдалдар, оларның утка аайы-биле бѳлүктери: үениң, туруштуң, чылдагаанның, сорулганың, кылдыныг аргазының байдалдары. Байдалдарның илереттинери. Делгереңгей болгаш делгереңгей эвес домактар дугайында билиг.
2. Домактың ийиги черге кежигүннерин аңгылаар, оларның хевирлерин таныыр болгаш илереттинерин тодарадыры.  Делгереңгей эвес домакты ийиги черге кежигүннери-биле делгередири. Домактың морфолог-синтаксистиг сайгарылгазын кылыры.
3. Чугаа сайзырадылгазы: Делгереңгей болгаш делгереңгей эвес домактарны ажыглавышаан, спорттуң кандыг-бир хевириниң чурумалын бижиири.
Чаңгыс чугула кежигүннүг бѳдүүн домактар.
1. Чаңгыс чугула кежигүннүг бѳдүүн домактар дугайында ниити билиг. Тодаргай арынныг домак. Тодаргай эвес арынныг домак. Арын чок домактар. Ат домактары. Чаңгыс чугула кежигүннүг бѳдүүн домактарның сѳзүглел тургузарынга ужур-дузазы.
2. Синтаксистиг  синонимнер болур чаңгыс чугула кежигүннүг болгаш ийи чугула кежигүннерлиг бѳдүүн домактарны ажыглап, солуштурары. Чүвелерниң, байдалдың, пейзажтың чурумалын кѳргүзерде, ат домактарын ажыглаары.

3. Чугаа сайзырадылгазы: Бойдус болуушкуннарын чуруп кѳргүскен кезектерлиг тоожуушкундан үзүндүлер-биле ажыл. Оларны допчулай болгаш делгереди дамчыдып чугаалаары. 
Долу болгаш долу эвес домактар

1. Долу болгаш долу эвес домактар дугайында билиг.  Домак сѳстер.
2. Диалог чугаага долу эвес домактарны ажыглаары. Долу эвес домактарны янзы-бүрү байдалдарга ажыглаары. 

3. Чугаа сайзырадылгазы: Публицистика стилинде сѳзүглел дугайында чугаа кылыры. «Мерген хемче аян-чорук» деп темага орук демдеглелдерин тургузары.
Нарынчыттынган бѳдүүн домактар.

Чаңгыс аймак кежигүннерлиг домактар

1. Нарынчыттынган бѳдүүн домактар дугайында билиг.

Домактың чаңгыс аймак кежигүннериниң дугайында  билиг. Каттыштырар аялга (интонация) дузазы-биле холбашкан чаңгыс аймак кежигүннер. Эвилелдер дузазы-биле холбашкан чаңгыс аймак кежигүннер. Чаңгыс аймак болгаш чаңгыс аймак эвес кежигүннер (тодарадылгалар). Чаңгыс аймак кежигүннерлиг домактарга түңнекчи сѳстер болгаш оларга ийи сек биле тире демдекти салыры. 
2. Домакта чаңгыс аймак кежигүннерни санай адаарда база түңнекчи  сѳстер барда, үн аянын сагыыры. Бѳдүүн домакты нарынчыдар чаңгыс аймак кежигүннерни тып, оларны хууда аас, бижимел чугаазынга чѳп хереглээри. Чаңгыс аймак кежигүннер-биле нарынчыттынган домактарның морфолог-синтаксистиг сайгарылгазын кылыры. 

3. Чугаа сайзырадылгазы: Тыва улустуң хѳѳмей-сыгыдынга азы хѳѳмейжи ыраажы кижиниң дугайында бѳдүүн сѳзүглелди делгередип сайзырадыры.  Сѳзүглел-биле ажыл.

Адалгаларлыг, киирилде сѳстерлиг, киирилде домактарлыг домактар.

1. Адалга. Делгереңгей адалга. Адалгалыг домакка бижик демдээ. 
Киирилде  сѳстерлиг домактар. Киирилде домактар. Домакка киирилде сѳстер, киирилде домактар, аян сѳстери барда, бижик демдектери. 
Адалгалар, киирилде сѳстер болгаш аян сѳстериниң сѳзүглел тургузарынга ужур-дузазы.
2. Чугааның байдалынга дүүштүр бѳдүүн адалганы делгереңгейжидери. Киирилделерлиг (киирилде сѳс болгаш киирилде домактыг) домактарның тускайлаар аялгазын сагыыры, оларга бижик демдектерин салыры. Бѳдүүн домакты нарынчыдар адалгаларны, киирилде сѳстер болгаш киирилде домактарны тып, оларны хууда аас, бижимел чугаазынга чѳп хереглээри.

3. Чугаа сайзырадылгазы: Адалгаларны болгаш киирилделерни ажыглавышаан, «Тарылга шѳлүн белеткээри» азы «Тарылга үезинде» деп темага чогаадыг-тоожуушкун бижиири.
7 класска чыл дургузунда ѳѳренген чүүлдеринге катаптаашкын (12 шак)
Чугаа сайзырадылгазы.  (2 шак)

Тѳрээн дыл дугайында бодалдарга, цитаталарга, бодунуң чедип алганы билиглеринге даянмышаан, «Тѳрээн дыл – чонувустуң тѳѳгүзү, чаңчылдары» деп темага кыска тѳлевилел тургузары.
8 КЛАСС (70 шак)

Киирилде тема (1 шак)

Чугаа сайзырадылгазы (1 шак)

1. Бүгү делегейниң тѳрээн дылдар болгаш тыва дыл хүнүнүң дугайында. 
2. Бүгү делегейниң тѳрээн дылдар хүнүн кажан, каяа, чүге доктаатканын билири. Тыва дыл хүнүнүң ужур-дузазын тайылбырлаары.
3. Чугаа сайзырадылгазы: «Тѳрээн дылывысты кадагалаалыңар!» деп темага кижиниң тѳрээн дылын хумагалаарынче угланган кыйгырыг-илеткелди кылыры.

7 класска ѳѳренген чүүлдерни катаптаары (7 шак)

Чугаа сайзырадылгазы (1 шак)

1. Дузалал чугаа кезектери болгаш  аян сѳстери, ѳттүнүг сѳстер. Сөс каттыжыышкыны болгаш оларның холбаалары. Бѳдүүн домак. Ийи чугула кежигүннүг  болгаш чаңгыс чугула кежигүннүг домактар.  Домактың  чугула болгаш ийиги черге кежигүннери.

Чаңгыс аймак кежигүннерлиг домактар. Адалгалар, киирилделер болгаш аян сѳстерлиг домактарга бижик демдектери.

2. Бѳдүүн домактың долу морфолог-синтаксистиг сайгарылгазын кылыры, бижик демдектерин сагыыры

3. Чугаа сайзырадылгазы: Сѳзүглелде микротемалар дугайында. Тыва эки турачылар дугайында сѳзүглелге эдертиг бижиири.
Тускайлаан кежигүннерлиг домактар (8 шак)
Чугаа сайзырадылгазы (1 шак)
1. Тускайлаашкын дугайында билиг. Тускайлаан кежигүннерге бижик демдектери. Капсырылгаларны тускайлаары. Кылдыныг аргазының деңнелгелиг байдалдарын тускайлаары. Причастие болгаш деепричастие-биле илереттинген байдалдарны тускайлаары. Тускайлаан кежигүннерлиг домактарның сѳзүглел тургузарынга ужур-дузазы.

2. Тускайлаан кежигүннерни интонация аргазы-биле аңгылаары. Домакты  тускайлаашкын-биле нарынчыдары. Бѳдүүн домакты нарынчыдар тускайлаашкынның янзы-бүрү хевирлерин тып, оларны хууда аас, бижимел чугаазынга чѳп хереглээри.

3. Чугаа сайзырадылгазы: «Чоннар аразында эп-найырал» деп темага нарынчыттынган домактар кирген дыңнадыг кылыры.
Ɵске кижиниң чугаазын дамчыдар аргалар (6 шак)
Чугаа сайзырадылгазы  (1 шак)
1. Ɵске кижиниң чугаазын дамчыдар аргалар дугайында.  
Дорт болгаш доора чугаа дугайында билиг. Дорт чугааның мурнунда болгаш соонда авторнуң сѳстери. Дорт чугааның иштинде авторнуң сѳстери. Дорт чугаалыг домактарга бижик демдектери. Цитата. Цитата ажыглаанда, бижик демдектери. Дорт чугаалыг домактарның сѳзүглел тургузарынга ужур-дузазы.
2. Дорт чугааны авторнуң сѳстеринден аялга дузазы-биле ылгалдыр чугаалаары. Ɵске кижиниң чугаазын дорт чугаа-биле, доора чугаа-биле дамчыдары. Дорт чугааны дораа чугаа кылдыр ѳскертири.

3. Чугаа сайзырадылгазы: Публицистика стилинге агитастыг азы байыр чедирген чугаа тургузары.
Нарын домак (23 шак)
Чугаа сайзырадылгазы (2 шак)

1. Нарын домак дугайында билиг. Нарын домактың хевирлери: чагырышпаан болгаш чагырышкан.  Нарын домакта бѳдүүн домактарның  каттыжар аргалары: кожумактар, эвилелдер болгаш эвилелзиг сѳстер, эдеринчилер болгаш дузалал аттар, артынчылар, үн аяны.

2. Нарын домакта бѳдүүн домактарның чугула кежигүннерин тып, кызыгаарын айтыры, каттыжар аргаларын тодарадыры. Нарын домактың хевирлерин ылгаары. Нарын домактың морфолог-синтаксистиг сайгарылгазын кылыры.

3. Чугаа сайзырадылгазы: Тѳѳгүнүң, культураның тураскаалдарының дугайында чурумалдар киирип, «Тураскаалдар чүнү чугаалап турарыл?» деп чогаадыг-тоожуушкунну делгереңгей план езугаар бижиири.
Чагырышпаан нарын домак

Чугаа сайзырадылгазы (1 шак)

1. Чагырышпаан  нарын домактар дугайында билиг, оларга бижик демдектери. Чагырышпаан  нарын домактарның янзылары: эвилелдер чок  чагырышпаан  нарын домак, эвилелдерлиг чагырышпаан  нарын домак.

2. Чагырышпаан  нарын домактарны чугаага ажыглаары, оларның шын номчууру. Чагырышпаан нарын домактың морфолог-синтаксистиг сайгарылгазын кылыры.

3. Чугаа сайзырадылгазы: Бѳдүүн болгаш нарын домактарны ажыглавышаан, даап бодаанынга үндезилеп, «Мээң хоорайымның (суурумнуң) келир үези» деп темага чогаадыг бижиири.
Чагырышкан нарын домак

Чугаа сайзырадылгазы (1 шак)

1. Чагырышкан  нарын домак дугайында билиг. Чагырышкан  нарын домакта кол болгаш тайылбыр домак. Оларның холбажыр аргалары.
Чагырышкан  нарын домакта тайылбыр домактарның янзылары: үениң, немелдениң, тодарадылганың, даар байдалдың, чөрүлдээниң, сорулганың, чылдагаанның, деңнелгениң, туруштуң, кылдыныг аргазының тайылбыр домактары, оларга бижик демдектери.
2. Чугаага янзы-бүрү тайылбыр домактарлыг чагырышкан  нарын домактарны ажыглаары. Чагырышкан  нарын домактарга бижик демдектерин салырын бадыткаары. Чагырышкан арын домактың морфолог-синтаксистиг сайгарылгазын кылыры.

3. Чугаа сайзырадылгазы: Чагырышкан нарын домактарны ажыглавышаан, чечен чогаалдан үзүндүнү бодунуу-биле делгередип сайзырадыры.
8 класска чыл дургузунда ѳѳренген чүүлдеринге катаптаашкын (13 шак)
Чугаа сайзырадылгазы (4 шак)
«Тѳлептиг чорук» деп темага солунче материалды белеткээри, сѳзүглелин тургузары. (2 шак)
SMS-чагаалар бижиириниң чуруму. Удур-дедир SMS-чагаа бижиири. Вайберге чарлал кылыры. (2 шак)

9 КЛАСС (35 шак)

Киирилде тема (1 шак)

Чугаа сайзырадылгазы (1 шак)

1. Чоннуң культура болгаш тѳѳгүзүнүң ооң дылынга илереттинип келириниң дугайында. Тыва улустуң чугаа этикеди. 

2. Тыва улустуң аас чогаалында, чечен чогаалында болгаш тѳѳгү талазы-биле сѳзүглелдерде дылдың национал-культурлуг ужур-утказы сиңниккенин тодарадыры. Тыва чугаа этикединиң дүрүмнерин ѳѳредилгениң ажыл-чорудулгазынга болгаш амыдыралга чѳптүг ажыглаары.

3. Чугаа сайзырадылгазы: Тываның тѳѳгүлүг болгаш культурлуг чаңчылдарын кѳргүскен чамдык сѳстерниң болгаш чугааларның тывылган тѳѳгүзүнүң дугайында дыңнадыг белеткээри.  

7-8 класстарга ѳѳренген чүүлдерин катаптаары (3 шак)
Чугаа сайзырадылгазы (1 шак)

1. Бѳдүүн домак. Тускайлаан кежигүннерлиг домактар. Нарын домак. Чагырышкан болгаш чагырышпаан нарын домактар.  
2. 7-8 класстарга алган кол-кол мергежилдерин болгаш чаңчылдарын сагыыры.
3. Чугаа сайзырадылгазы: Кыска чечен чугааның сѳзүглели-биле ажылдаары. Ында кол теманы тодаратпышаан,  допчулай бижиири.
Сѳзүглел дугайында билиглер (4 шак)
Чугаа сайзырадылгазы (1 шак)

1. Сѳзүглел дугайында билиг. Сѳзүглелдиң кол  демдектери (кезектерниң тема болгаш тургузуг талазы-биле чаңгыс аай болуру, грамматика талазы-биле харылзаалыы, утка талазы-биле чаңгыс аай болуру, тѳнген уткалыы), темазы, кол утказы, микротемазы (кыска темаларга чардынганы).
Абзацтың чугааның стиль-композициялыг үзүндүзү болуру.
Чугааның утка болгаш хүлээлгелериниң аайы-биле хевири: чурумал, тоожуушкун, угаап боданыышкын. 
Сѳзүглелдиң тургузуу, планы. Сѳзүглелде теманы сайзырадырының аргалары. 
Улуг хемчээлдиг сѳзүглелди эде тургузар кол хевирлери: план тургузары, тезис, допчулай бижиири, аннотация.
2. Сѳзүглелди ооң темазының, утказының, тургузуунуң  аайы-биле сайгарары. Сөзүглелде дүлгүүр сөстерни тып билири болгаш оларның аайы-биле сөзүглелде кол бодалды болгаш ооң темазын тодарадып билири. Сѳзүглелдиң планын тургузары. Сѳзүглелди уткалыг кезектерге чарып, дылының онзагайын сайгарары. Чугааның сорулгазының, темазы азы кол бодалының аайы-биле, кымга адрестээнин, байдалын барымдаалап  сѳзүглелде дылдың (чугааның) кандыг аргаларын ажыглаанын сайгарары. Сѳзүглел тургузарының негелделерин сагып, аңгы-аңгы хевирлерниң сѳзүглелдерин тургузары.  Аас болгаш бижимел чугааның чижектерин үнелеп, ѳскертири. 

3. Чугаа сайзырадылгазы:  Дорт болгаш доора чугаа, цитаталарны ажыглавышаан, «Ɵг – кѳшкүн чоннарның оран-савазы» деп темага сѳзүглел тургузары.
Синтаксис болгаш пунктуация (3 шак)
1. Нарын синтаксистиг конструкциялар дугайында билиг. Нарын синтаксистиг конструкцияларның кезектериниң чаңгыс аймак болгаш чаңгыс аймак эвес болуру.

2. Сѳзүглелден нарын синтаксистиг конструкцияларны тып, оларны сайгарып билири, аялгазын шын номчууру, чугаа шын ажыглаары.

Дыл дугайында ниити билиглер (4 шак)
Чугаа сайзырадылгазы (1 шак)

1. Дылдың ниитилел амыдыралынга ужур-утказы.  Дыл эртеми болгаш ооң бѳлүктери. Эң нептереңгей дылдар. Тѳрел дылдар дугайында билиг. Тыва дылдың тѳрел дылдары.  Тыва дыл - түрк дылдарның бирээзи. Тыва дылдың  түрк дылдар аразында туружу. Тыва бижик тывылган соонда, тыва дылдың хѳгжүлдези. Амгы тыва дыл. Тыва дылдың сайзыралы. Амгы тыва дылдың хевирлери: литературлуг дыл, девискээр аайы-биле диалектилер, бѳдүүн тыва чугаа болгаш ооң аяны, хоорай улузунуң бѳдүүн чугаазы, мергежил сѳстериниң хевирлери, жаргоннар.
Лингвистиканың дыл дугайында эртем болуру.
Тыва дыл – Тыва Республиканың күрүне дылдарының бирээзи. Тыва дылдың  тыва чонга ажык-дузазы. 
Тыва дылдың шинчээчилери. 
2. Дылдың ниитилел амыдыралынга ужур-утказын, дыл эртемин болгаш ооң бѳлүктерин, тыва дылдың тѳрел дылдарын билири. Кижиниң амыдыралында харылзажырының чаңчыл-мергежилдериниң чугулазын, ниитилел болгаш күрүне амыдыралында, чаа делегейде тыва дылдың ужур-дузазын медереп билири. Тыва дылдың болгаш ооң сайзыралының, ѳске дылдар-биле харылзааларының  дугайында кол билиглерни медереп билири. Амгы тыва дылдың янзы-бүрү хевирлерин ылгаары. Тыва дылдың чаражын, байлаан медереп билири. Түрк дылдарның сайзыралының дугайында кол чүүлдерни таныштырары.

3. Чугаа сайзырадылгазы: Сѳзүглелдиң кезектерин сагындырары. Дириг амытаннар азы бойдус дугайында сѳзүглелге эдертиг бижиири.
Стилистика (6 шак)
Чугаа сайзырадылгазы (1 шак)

1. Стилистика дугайында билиг. Ном болгаш чугаа стильдери. Чугаалажыр стиль; эртем стили, публицистика стили, албан-херек стили, чечен  чогаал стили. Стильдерниң кол демдектери. Стиль талазы-биле нейтралдыг сѳстер, хевирлер, домактар. 
Эртем (үненел, аннотация, улус мурнунга чүве чугаалаары илеткел, статья, рецензия), публицистика (улус мурнунга чүве чугаалаары, статья, интервью алыры азы аңаа киржири, орук демдеглелдери кылыры), албан-херек (хол үжүү, шынзылга, билдириишкин, резюме) стильдериниң, аас чугааның (чугаалаары, чугаалажыры, маргыжары) кол жанрлары.
Синонимика - стилистиканың  кол ѳзээ. Лексиканың стиль синонимнери. Грамматиканың стиль синонимнери. 
2. Чугааның аянын барымдаалап, ооң стилин тодарадып билири, стильдерни ылгаары. Сѳзүглелге синонимнерни чѳптүг ажыглаары. 
Чугааның аңгы-аңгы стильдер, жанрлар, хевирлеринге бижимел чугааларны тургузары. Эш-ѳѳрүнүң мурнунга улуг эвес дыңнадыг, илеткел, реферат-биле чүве чугаалаары; маргылдаалыг айтырыгларны шиитпирлээринге киржири.
Бодалдарын, сагыш-сеткилин илередиринге сѳстүң ужур-дузазын; сѳс курлавырын байыдарының эргежок чугулазын медереп билири.
Харылзажылганың сорулгазынга болгаш байдалынга дүүштүр сѳстерни болгаш сѳс каттыжыышкыннарын чѳп ажыглаары. Бодунуң болгаш ѳске улустуң чугаазында сѳстерни чугааның аянынга, байдалынга таарыштыр ажыглаанын үнелээри.
Янзы-бүрү хевирниң словарьларындан херек медээни тып, шилип, янзы-бүрү ажыл-чорудулгага шын ажыглаары.
Лексикология болгаш фразеологияның кол илередир аргаларын чечен чогаалда болгаш амыдыралда ажыглаанын хайгаараары.

3. Чугаа сайзырадылгазы: Бердинген сѳзүглел-биле холбавышаан, чогаадыг бижиири. Авторнуң бодалы-биле чѳпшээрешкенин аза чѳпшээрешпээнин чиге илередири. Ажыглаан сѳзүглелинден 2-3 цитатаны бодалын бадыткаары-биле ажыглаары.

Чугаа  культуразы (5 шак)
1. Чугаа культуразының дугайында билиг. Литературлуг дыл, ооң нормалары. Фонетика болгаш орфоэпия (шын адалга) талазы-биле нормалар. Лексика талазы-биле нормалар. Грамматиктиг нормалар. Сѳстерни ажыглаарының, орфография болгаш пунктуация талазы-биле нормалар. Аас болгаш бижимел чугааның кол-кол негелделери. 

Тыва дылдың словарьлары, оларның тыва литературлуг дылдың нормаларын шиңгээдип алырынга ужур-дузазы.
2. Аас болгаш бижимел чугаага литературлуг дылдың нормаларын сагывышаан, ооң стиль аргаларын чѳп ажыглаары.
5-9 класстарга ѳѳренген чүүлдерни түңнээри (4 шак)
1. Лексика, фонетика, грамматика (морфология биле синтаксис), шын бижилге.

2. Ук темалар талазы-биле ѳѳренген чүүлдерни системажыдып, түңнээри.
10-11 КЛАССТАРГА ЧИЖЕК ПРОГРАММА

10 КЛАСС (35 шак)
Дыл дугайында  ниити билиглер (3 шак)
Чугаа сайзырадылгазы (2 шак)
1. Дыл – кижилерниң харылзажырының чугула чепсээ, ооң ниитилел хүлээлгелери. Дылдарның ѳг-бүлезиниң дугайында билиг. Бурунгу  түрк дылдарның ѳг-бүлези.  Тыва дыл – түрк дылдарның бирээзи, ооң ѳске түрк дылдар-биле тѳрел демдектери.
Түрк дылдарның бурунгу хевирлериниң бирээзи – бурунгу түрк орхон-енисей бижиктериниң дылы. Руниктиг бижиктиг тураскаалдарның шыгжаттынганы. Бижимел тураскаалдарның хевирлери болгаш жанрлары.
Амгы тыва дылдың ажыглаттынып турар хевирлериниң дугайында билиг. Литературлуг дыл, ооң нормалары.  
Дылдың ажыглаттынарының бир хевири – диалект. Тыва дылдың диалектилери, оларның бѳлүктээшкини. 

Массалыг медээ чепсектериниң дылы. Оларның тыва чугаа культуразын сагып турары болгаш хажыдыышкыннары.

2. Түрк дылдар болгаш тыва дыл дугайында билиглерин бадыткап, түңнеп, дамчыдып, амыдыралга ажыглаары. Бижиктиг тураскаалдарның шыгжаттынганын тайылбырлаары. Амгы тыва дылдың ажыглаттынып турар хевирлерин билири. Литературлуг дылдың нормаларын сагыыры. Радио-, теледамчыдылгаларның, солун-сеткүүлдүң, хѳй-ниити черлеринде чарлалдарны хайгаараары, ында дыл частырыгларын тывары болгаш оларны болдурбас дээш чүнү кылырын медереп билири. 

3. Чугаа сайзырадылгазы: Бичии чаштың эртемче чүткүлүн оттуруп, ѳѳредип-кижизиткен башкызынга азы дыл дугайында билиглерни берген эртемденнерге тураскааткан  «Баштайгы башкым дугайында сактыышкыннар» деп темага публицистика стилинге чогаадыг-тоожуушкун бижиири. 
Фонетика. Графика. Орфография. Орфоэпия. (3 шак)
Чугаа сайзырадылгазы (2 шак)

1. Фонетика дугайында ниити катаптаашкын.

Ажык эвес үннерниң сѳс иштинге дѳмейлежири (ассимиляция).
Үн болуушкуннары. Үннерниң чидери болгаш ооң түңнелдери. Сѳс иштинге туружунуң аайы-биле үннерниң ѳскерли бээри (үннер солчулгазы), протеза, эпитеза, эпентеза.
Ниитилел амыдыралынга бижиктиң ужур-дузазы. Тыва алфавиттиң кыска тѳѳгүзү. 
Тыва орфоэпияның чугула айтырыглары. 

2. Тыва дылда үн болуушкуннарын тодарадып, бадыткаары. 

Кижи амыдыралының сайзыралының тѳѳгүзүнге бижиктиң ужур-дузазын медереп  билири. Орфографтыг словарьларны ажыглаары. 
Транскрипция дузазы-биле үннерниң адаарының болгаш бижиириниң онзагайларын тайылбырлаары.
Чугаа үезинде болу бээр үн ѳскерилгелерин литературлуг нормага дүүштүр адаары. Шын адалганың дүрүмнеринге хамаарыштыр бодунуң болгаш ѳске кижиниң чугаазын үнелээри. Фонетиктиг сайгарылганы кылыры.
3. Чугаа сайзырадылгазы: «Кижиниң холунуң үжүү чүнү илередип болурул?» деп темага угаап боданыышкынныг чогаадыг. (Бижип турар үеде кижиниң сагыш-сеткил байдалын, хоойлу езугаар хол үжүүн салганының ужур-утказын, тѳѳгүлүг бадыткалдыын илереткен дээш, оон-даа ѳске барымдааларга даянып, харылзаалыг чугаа тургузары.)
Лексика, фразеология болгаш чугаа культуразы. (3 шак)
Чугаа сайзырадылгазы (3 шак)

1. Дылдың сѳс курлавырының дугайында билиг.
Сѳстүң лексиктиг болгаш грамматиктиг уткалары. 
Чаңгыс болгаш хѳй уткалыг сѳстер. Сѳстүң дорт, доора болгаш кѳжүрген уткалары. Табу болгаш эвфемизмнер. 
Ниити  түрк, чиңгине тыва лексика. Үлегерлээн лексика. Ажыглалының аайы-биле бѳлүктээри. 
Ономастика. 
Фразеология дугайында билиг. 
Тыва лексикография, амгы үеде ажыглаттынып турар словарьларның хевирлери.
2. Сѳстүң дорт, доора болгаш кѳжүрген уткаларын чугаага ажыглаары. Сѳстүң кѳжүрген уткаларын чечен чогаал болгаш публицистика стильдеринге ажыглаанын хайгаараары.
Тыва дылдың словарь составында ниити ажыглалдың болгаш ховар, кызыгаарлыг ажыглалдың, тывылган угунуң аайы-биле  сѳстери тодарадып, ылгаары. Синонимнер, антонимнер, омонимнерниң бот-боттарындан ылгалын билири.
Сѳстерни болгаш быжыг сѳс каттыжыышкыннарын лексиктиг утказын барымдаалап, чугааның байдалынга болгаш сорулгаларынга дүүштүр ажыглаары. Ниити хереглеттинер сѳстерниң болгаш быжыг сѳс каттыжыышкыннарының лексиктиг утказын тайылбырлап, оларга синонимнер болгаш антонимнер тывары.
Бодунуң болгаш ѳскениң аас болгаш бижимел чугаазынга сѳстерни, быжыг сѳс каттыжыышкыннарын чѳп, уран-мерген ажыглаанын үнелээри.
Сѳстерниң утказын, үлегерлеп алган угун, ажыглаттынарын, диалектизмнер бе, мергежил сѳстери бе, быжыг сѳс каттыжыышкыннары бе дээрзин тодарадыры.
Сѳстүң утказын тайылбырлап, лексиктиг сайгарылганы кылыры.

3. Чугаа сайзырадылгазы: Школаны доозупкаш, шилип алыры мергежилинге хамаарышкан «Онзагай кижилер дугайында эң-не сонуургап номчаан чүүлүм» деп темага үнелел- сайгарылга.
Сѳс тургузуу, сѳс чогаадылгазы болгаш оларга хамаарышкан орфография, чугаа культуразы. (2 шак)
1. Тыва дылда сѳстерниң тургузуу болгаш кезектери, оларның хевирлери.
Сѳс чогаадылгазының кол аргалары: морфологтуг болгаш синтаксистиг арга-биле сѳстерниң тургустунары.
2. Сѳстүң уткалыг кезектериниң (дазыл, чогаадылга, хевир тургузар, ѳскертилге кожумактары) чугула демдектерин ылгаары, сѳстү кезектерге чарары. Сѳс чогаадыр аргаларны ылгаары. Чечен чогаалга сѳс чогаадылгазының аргаларын хайгаараары.

3. Чугаа сайзырадылгазы: Янзы-бүрү материалдарга даянып,  «Тываның тос чүзүн малының тѳѳгүзү» деп темага тыва инек, тыва аът, тыва ыт дугайында кыска чурт-шинчилел ажылының түңнелин  бижиири.
Морфология  (14 шак)
1. Тыва дылда чугаа кезектериниң дугайында ниити билиг.

2. Тускай болгаш дузалал чугаа кезектерин, аян сѳстерин болгаш ѳттүнүг сѳстерин ылгаары.

Аттыг чугаа кезектери, оларга хамаарышкан орфография болгаш чугаа культуразы

1. Чүве адының грамматиктиг  утказы, морфологтуг демдектери болгаш синтаксистиг ролю. Чүве аттарының лексика-семантиктиг бѳлүктери. Чүве аттарының сан, падеж, хамаарылга категориялары. Оларның ужур-утказы, тургустунары. Үлегерлеп чүве аттарының падежтерге болгаш хамаарылга хевиринге ѳскерлири, оларны шын бижиири.
Демдек адының грамматиктиг утказы, синтаксистиг ролю.  Демдек аттарының тургустунары. Демдек аттарының уткалыг бѳлүктери. Шынарының демдек аттарының чадалары. 

Сан адының грамматиктиг утказы, морфологтуг демдектери болгаш синтаксистиг ролю.  Сан аттарының бѳлүктери, оларның кожумактарын шын бижиири.

2. Аттыг чугаа кезектериниң ылгалыр кол демдектерин тодарадыры. Оларны аңгы-аңгы домак кежигүннери кылдыр ажыглаары. 
Аттыг чугаа кезектериниң морфологтуг сайгарылгазын кылыры.
Чугаа болгаш чечен чогаал, албан-херек, эртем стильдеринге аттыг чугаа кезектерин ажыглаары. 

3. Чугаа сайзырадылгазы: Бодунуң ада-ѳгбезиниң ук-тѳѳгүзүнге болгаш адын кым, чүге ынчаар адаанының, тѳрүттүнген чериниң дугайында кыска шинчилелдеринге даянып,  «Бодум дугайында» деп темага чогаадыг-тоожуушкунну  бижиири.
Кылыг сѳзү, аңаа хамаарышкан орфография болгаш чугаа культуразы

Чугаа сайзырадылгазы (1 шак)

1. Кылыг сѳзүнүң грамматиктиг утказы, морфологтуг демдектери, синтаксистиг ролю. Кылыг сѳстериниң тургустунары. 
Кылыг сѳзүнүң немелде утка илередир хевирлери (залог, вид болгаш болур-болбас хевирлери), оларның кожумактарын шын бижиири. 

Причастиелер. Деепричастиелер. Причастиелиг болгаш деепричастиелиг бѳлүглелдер, оларга бижик демдектери.

Наклонение, ооң хевирлери. Болуушкун наклонениезиниң үелери. 
Кылыг сѳстериниң сѳзүглел тургузарынга ужур-дузазы.
2. Кылыг сѳстериниң утказын, кол морфологтуг демдектерин, синтаксистиг ролюн тодарадыры. Кылыг сѳзүнүң хевирлерин чугаага ажыглаары. 
Кылыг сѳстериниң долу морфологтуг сайгарылгазын кылыры.

3. Чугаа сайзырадылгазы: Албан-херек бижиктериниң  чижектерин сайгарары. Кѳдээ ажыл-агый талазы-биле мурнакчы ажылчын кижиден интевью алыры.
Наречие, аңаа хамаарышкан орфография,  чугаа культуразы
1. Наречиениң грамматиктиг утказы, синтаксистиг ролю. Наречиелерниң уткалыг бѳлүктери болгаш оларның тургустунары. Наречиелерни шын бижиири.

2. Наречиелерниң утказын, морфологтуг демдектерин тодарадыры. Наречиелерниң домакка ролюн сайгарары.
Наречиелерниң морфологтуг сайгарылгазын кылып билири.

Ат орну, аңаа хамаарышкан орфография болгаш чугаа культуразы

1. Ат орнунуң  грамматиктиг  утказы, морфологтуг демдектери болгаш синтаксистиг ролю.  Ат оруннарының бѳлүктери, оларны шын бижиири.

2. Ат оруннарының  утказын болгаш морфологтуг демдектерин тодарадыры.  Домакка чаңгыс ол сѳстү катаптавазы-биле ат оруннарын  ажыглаары.

Ат оруннарының морфологтуг сайгарылгазын кылыры.

Дузалал чугаа кезектери

1. Дузалал чугаа кезектериниң дугайында ниити билиг. Эдеринчилер болгаш дузалал аттар. Эвилелдер болгаш эвилелзиг сѳстер. Артынчылар. 
Дузалал чугаа кезектериниң шын бижилгези.
2. Эдеринчилерниң, эвилелдерниң, артынчыларның утказын болгаш грамматиктиг демдектерин тодарадыры. Янзы-бүрү чугаа кезектерин эдеринчилер кылдыр хереглээри. 
Биле деп сѳстү эвилел азы эдеринчи кылдыр ажыглаары. 
Артынчыларлыг домактарны аянныг номчуп билири.
Артынчыларны чугаалажыр болгаш чечен чогаал стильдеринге ажыглаанын хайгаараары.
Аян сѳзү, аңаа хамаарышкан орфография
Чугаа сайзырадылгазы (1 шак)
1. Аян (алгы) сѳстериниң дугайында билиг. Аян сѳстериниң бѳлүктери, онзагайы, оларны шын бижиири. Аян сѳстеринге бижик демдектерин салыры.
Ɵттүнүг сѳстер. Ɵттүнүг сѳстерниң шын бижилгези.
2. Аян сѳстерин, ѳттүнүг сѳстерни чугаа болгаш чечен чогаал стильдеринге ажыглаанын хайгаараары.
Аян сѳстери кирген домактарны аянныг номчууру. 

3. Чугаа сайзырадылгазы: Наречие, ат орну болгаш дузалал чугаа кезектери, аян сѳстерин ажыглавышаан, «Тѳрээн дылымның ужур-дузазын медереп билгеним» деп темага кыска очерк бижиири.
Чыл дургузунда ѳѳренген чүүлдерин түңнээри (1 шак)

11 КЛАСС (35 шак)

Дыл эртеминиң дугайында билиглер (2 шак)

1. Дыл эртеми болгаш ооң бѳлүктери. Тыва дылды шинчилеп  келгениниң кыска тѳѳгүзү. Тыва дылдың шинчилекчилери, оларның кол ажылдары. 

2. Дыл эртеминиң дугайында билиглерин түңнээри. Тыва дылды шинчилеп  келгениниң кыска тѳѳгүзүн, тыва дылдың шинчилекчилериниң, оларның эртем ажылдарының кол угланыышкыннарын билири.

Орфография. Чугаа культуразы. (2 шак)
Чугаа сайзырадылгазы (1 шак)

1. Орфография дугайында билиг. Тыва орфографияның үндезиннери (фонетиктиг, морфологтуг, этимологтуг, чаңчылчаан, иероглифтиг), фонетика-морфологтуг барымдаа – тыва орфографияның кол үндезини. Үстүнде принциптерге үндезилеттинген шын бижилге дүрүмнери. Дефистеп бижиир нарын сѳстер. Шын бижилгениң берге таварылгалары. 

2. Сѳсте орфограммаларны тыпкаш, шын бижилгезин тайылбырлаары. Орфографтыг болгаш ѳске-даа словарьларны ажыглаары. Орфографтыг сайгарылганы кылыры.

3. Чугаа сайзырадылгазы: Улусчу болгаш ѳг-бүле чаңчылдарынга даянып,  «Өг-бүле – улуг деткимче», «Ɵгбелерим ѳндүр ѳѳнден…», «Оран-таңдым ачызында», «Хүндүлежип билири – өг-бүлениң быжыг дөзү» дээн чижектиг мѳзү-бүдүш темаларының бирээзинге угаап боданыышкынныг чогаадыг бижиири. 
Дыл болгаш культура (2 шак)
Чугаа сайзырадылгазы (1 шак)

1. Дылда чоннуң тѳѳгүзү болгаш  культуразының илереттингени. Тыва чоннуң культура, тѳѳгү, география, езу-чаңчылдар талазы-биле темаларга бижиттинген номнар.
2. Тываның тѳѳгүлүг болгаш культурлуг чаңчылдарын кѳргүскен чамдык сѳстерниң болгаш чугааларның тывылган тѳѳгүзүнүң дугайында дыңнадыгларны белеткээри, тайылбыр словарьларны болгаш ѳске-даа тайылбыр номнарны ажыглаары. Янзы-бүрү бижимел барымдаалардан Тываның культура, тѳѳгү, география, езу-чаңчылдар талазы-биле темаларга бижиттинген медээлерни дилеп тывары; тус черниң материалынга даянып, ѳѳренип кѳрген чүүлдерин тайылбырлаары.

3. Чугаа сайзырадылгазы: «Кижиниң аас-кежии чүдел?» деп темага дискуссия чорудары.
Синтаксис, ооң-биле холбашкан пунктуация (17 шак)
Чугаа сайзырадылгазы (1 шак)
Сѳс каттыжыышкыннары.

1. Сѳс каттыжыышкыннарының дугайында билиг, ооң кезектериниң  аразында холбажыр аргалары. 

2. Сѳс каттыжыышкыннарының ѳзек болгаш чагырткан сѳстен тургустунарын, оларның аразында холбааларын тайылбырлаары.
3. Чугаа сайзырадылгазы: Кижиниң амыдырал, салым-чол болгаш чурттаарының сорулгаларының дугайында бодалдарынга даянып, «Амыдыралга шын орукту кажан шилиирил?» деп угаап боданыышкынныг чогаадыг бижиири.
Бѳдүүн домак.

1. Бѳдүүн домак. Домак кежигүннери, оларның илереттинери. Бѳдүүн домактарның янзылары. Домак-сѳстер.

2. Домакта сѳстерниң туружун ылгап, тодарадыры. Домак кежигүннериниң кандыг чугаа кезектери-биле илереттингенин билири. Бѳдүүн домактың синтаксис-морфологтуг сайгарылгазын кылыры.

3. Чугаа сайзырадылгазы: Эрткен болгаш амгы үеде делегей байдалын ѳѳренип кѳрбүшаан, «Чоннар аразында найыралдың  ужур-дузазы» деп темага сайгарылга-деңнелгелиг бодалды бижиири.
Нарынчыттынган домактар.

1. Чаңгыс аймак болгаш тускайлаан кежигүннер, адалга болгаш киирилделер-биле нарынчыттынган домактар, оларга бижик демдектери.
2. Нарынчыттынган домактарның нарын домактан ылгалын билип, оларга бижик демдектерин шын салыры. Ук домактарның аялгазын болгаш оларны ажыглаарының этикедин сагыыры. Чугаага киирилде сѳстерни болгаш домактарны бодунуң чугаалап турар чүүлүнге хамаарылгазын илередир арга кылдыр хереглээри. 

3. Чугаа сайзырадылгазы: Публицистика стилинге аныяк-ѳскенге үлегер-чижек болуп чоруур кижиниң дугайында «Чонунуң хүндүткелин чаалап алган»  деп темага угаап боданыышкынныг чогаадыг бижиири. 
Нарын домак, аңаа хамаарышкан пунктуация

Чугаа сайзырадылгазы (2 шак)
Чагырышпаан нарын домак.

1. Нарын домактарның хевирлери.  Чагырышпаан нарын домактарда кирип турар бѳдүүн домактарның утка талазы-биле харылзаазы, ону илередир аргалары. Чагырышпаан нарын домактарга бижик демдектерин салыры.

2. Чагырышпаан нарын домактарның кезектериниң аразында харылзаазын илередири. Чагырышпаан нарын домактың синтаксистиг сайгарылгазын кылыры.

3. Чугаа сайзырадылгазы:  «Аалга келген улус-биле чугаа», «Улуг назылыг кижи-биле чугаа чорудары», «Бичии уругларга кѳгүдүп чүве чугаалаары», «Албан черинге чугаа кылыры» дээш оон-даа ѳске чугаа этикединге хамаарышкан темаларга рольдуг оюннарны чорудары.
Чагырышкан нарын домак

1. Чагырышкан нарын домактарда кирип турар бѳдүүн домактарның  утка талазы-биле харылзаазы. Чагырышкан нарын домактың тургузуу, кол болгаш тайылбыр домактар; тайылбыр домактың туружу; кол болгаш тайылбыр домактарның янзылары, холбажыр аргалары.  Чагырышкан нарын домактарга бижик демдектери. 

2. Чагырышкан нарын домактарның кезектериниң холбажыр аргаларын, тайылбыр домактарның янзыларын билири. Ук домактарны шын аялга-биле номчууру. Чагырышкан нарын домактың синтаксистиг сайгарылгазын кылыры.

3. Чугаа сайзырадылгазы: Чагырышкан болгаш чагырышпаан нарын домактарны ажыглавышаан, бодунуң дуржулгазынга, эскериглеринге даянып, «Улуг кижиниң чугаазында ужур-ла бар…» деп темага угаап боданыышкынныг чогаадыг бижиири.
Нарын синтаксистиг конструкциялар

1. Нарын синтаксистиг конструкцияларның (хѳй кезектерлиг нарын домактарның) тургузуу, кезектериниң аразында харылзаалар. Оларга бижик демдектери.
2. Сѳзүглелде нарын синтаксистиг конструкцияларны тодарадып, шын аялга-биле номчууру. Нарын синтаксистиг конструкцияларны тургузары. Нарын синтаксистиг конструкцияларның синтаксистиг сайгарылгазын кылыры.

3. Чугаа сайзырадылгазы: Нарын синтаксистиг конструкцияларны ажыглавышаан, «Мергежил шилип алыры – харыысалгалыг базым» деп темага угаап боданыышкынныг чогаадыг бижиири.
Ɵске кижиниң чугаазын дамчыдарының аргалары. (2 шак)
1. Дорт болгаш доора чугаа - ѳске  кижиниң чугаазын дамчыдарының аргалары. Дорт чугаага бижик демдектери. Дорт чугаалыг домактарга үн аянының ужур-дузазы. Цитаталар. Цитаталарны аас болгаш бижимел чугааның янзы-бүрү хевирлеринге ажыглаарының аргалары.

2. Дорт болгаш доора чугааны ылгаары. Дорт болгаш доора чугааны аас болгаш бижимел чугаазынга ажыглап, дорт  чугааны доора чугаа-биле солууру. Бижимел болгаш аас чугаага цитаталарны шын ажыглаары. Оларга бижик демдектерин шын салыры. Дорт чугааның чугаа, чечен чогаал, публицистика стильдеринде ажыглаанын хайгаараары.
3. Чугаа сайзырадылгазы: Дорт болгаш доора чугааны, цитаталарны, үлегер домактарны ажыглавышаан,  «Ада-иемниң сагыш-човаашкынының ачызында…» деп темага угаап боданыышкынныг чогаадыг бижиири.
Пунктуация. (1 шак)
1. Пунктуация дугайында билиг. Тыва пунктуацияның үндезиннери, кол дүрүмнери. Чаңгыс черге ийи-үш бижик демдектерин хереглээр таварылгалар.

2. Бижимел ажылдарга пунктограммаларны шын салыры, дүрүмнерни сагыыры.

3. Чугаа сайзырадылгазы: тыва дылда үнген чечен чогаал номанрындан пунктуастыг частырыгларны тып, оларны эдери. Ол бижик демдектерин шын салыр дүрүмнерин тайылбырлаары. 

Сѳзүглел (4 шак)
1. Сѳзүглел дугайында билиг, сѳзүглелдиң кол демдектери (кезектерге чардынары, уткалыг кезек болуру, харылзаалыы). Сѳзүглелде домактарның болгаш кезектерниң харылзашкан аргалары. Абзацтың сѳзүглелдиң кезектеринге чардынар аргазы болуру. Чечен чогаал стилиниң ѳске стильдерден оназагайы. Сѳзүглелде чурумал, тоожуушкун, угаап боданыышкын кылдыр бижиттинген детальдарны сайгарар чуруму. 

2. Сѳзүглелдиң кол демдектери, кезектериниң дугайында эки билири. Ооң дылының онзагайын сайгарар чурумну билири. Сѳзүглел тургузарының негелделерин сагыыры (угаап бодаанын, дес-дараалашкаан, харылзаалыын,  темага дүүшкээн дээш о.ѳ.). 

3. Чугаа сайзырадылгазы: «Келир үе – мээң үем» деп темага угаап боданыышкын хевирлиг чогаадыг бижиир. Ук чогаадыгга үениң мѳңгезин, кижиниң назыны чүден хамааржырын, чурттаарының сорулгаларын, бодунуң үезинге тѳлептиг болурунуң дугайында бодалдарын илередип, уран аргаларны, цитаталарны шын ажыглап билири. 

МАТЕРИАЛ-ТЕХНИКТИГ

ХАНДЫРЫЛГА КƟРГҮЗҮГЛЕРИНГЕ СҮМЕЛЕР

Ɵѳредилгениң ажыл-чорудулгазы ѳѳреникчилерниң чүве билип алыр, интеллектуалдыг болгаш чогаадыкчы салым-чаяанын сайзырадып, оларның бүгү талалыг кижизидилгезинче угланган болганда, тыва дылды ѳѳредириниң системазында ѳѳредириниң аргалары болгаш дериг-херекселдери чугула черни ээлеп турар. 

Амгы үениң дериг-херексели чүгле кѳргүзүглүүн эвес, а боданып чугаалаарын  дүрген сайзырадыры-биле ѳѳредилге шѳлүнге мультимедийлиг чаа аргаларны тургузарын хандырар ужурлуг. Ол чүгле дыл системазының болгаш чугаа мергежил-чаңчылдарын эвес, а ниити ѳѳредиглиг чаңчылдарын база хевирлээр. 


Ɵѳреникчилерниң аас болгаш бижимел чугаазын сайзырадырынга орус болгаш тыва чурукчуларның сюжеттиг чуруктарын, тыва болгаш ѳске-даа чоннарның ус-шеверлериниң кылган ажылдарын кѳргүзүг материалдары кылдыр ажыглаары – тыва  болгаш ѳске-даа чоннарның культуразы, тѳѳгүзү-биле таныштырары. Оларның онзагай чурумалдыг талаларын чугаалап тура, ѳѳреникчилер аас болгаш бижимел чугаазын сайзырадыр аргалыг болур. Ол ышкаш электроннуг курлавырларны (презентацияларны, тыва дылдың электроннуг корпузун, мультимедийлиг кѳргүзүглер, тыва дылга хамаарышкан аудио-, видеороликтер, электроннуг ѳѳредилге болгаш номчулга номнары дээш о.ѳ) ажыглаары чугула. Сюжеттиг чуруктар болгаш кѳргүзүг материалдары ѳѳреникчилерниң сѳс курлавырын байыдар, аас болгаш бижимел чугаазын  идепкейжидер, эстетиктиг кижизидилгениң айтырыгларын шиитпирлээринге дузалаар. Ɵѳредилге номнарынга методиктиг удуртулгалар болгаш ѳске-даа методиктиг дузаламчы ажылдарның башкыга турары чугула.


Башкы ѳѳреникчилерни ном болгаш билиглерниң ѳске-даа үндезиннери-биле (справочниктер, словарьлар, эртем ажылдары…) ажылдаарынга идепкейлиг ѳѳредир. Ɵѳредилге ному-биле ажылдап билиринге чаңчыктырарының эге чадазы ол болур. Ном-биле ажылды тодаргай утка-сорулгалыг чорударын башкыга хүлээндирип турар. Бо программаны өөредирде, бар өөредилге номнарын ажыглаар. Бир эвес бо чижек ажылчын программа (2017) биле өөредилге номнарының темалары дүүшпейн турар болза, ук программаның аайы-биле башкы ажылчын программазын (календарь-темалыг планын) тургузуп ажылдаар. Башкыларга бар номнарга даянмышаан, кичээлге уругларның ажыл-чорудулгазын, темаларның тайылбырын бодунуу-биле чогаадыкчы арганы ажыглап тургузарын сүмелээн. ӨФКС-тың негелдези-биле үнген бо прораммага чаа өөредилге номнарын үндүрери көрдүнүп турар.

Тыва дыл кичээлдеринге амгы үениң техниктиг херекселдерни ажыглап тура, уругларның кадыын камгалап алырының айтырыгларынче кичээнгейни салыры чугула. Презентациялар кылып тура, ында кѳргүзүп турар чүүлдериниң ѳң-чүзүнүнче, үжүктерниң хемчээлинче, тыва алфавитте ѳ,ү,ң деп үжүктерниң шын ажыглалынче кичээнгей салыры чугула. Интернет четкилеринден болгаш электроннуг номнардан материалдар тып ажылдаарда, үе хемчээлин сагыыры кѳрдүнүп турар.


Амгы үеде ѳѳредилгениң методтарын сайзыраңгайжыдарын, кичээлдерниң лекция, дискуссия, семинар, практикум, консультация, ѳѳредиглиг диалог; тѳлевилел тургузарының, шинчилелдер чорударының кичээлдерин дээш, оон-даа ѳске дээштиг хевирлерин калбаа-биле чаа ѳѳредилге стандартынга дүүштүр ажыглаарын, оларны практиктиг угланыышкынныг болдурарын  амыдырал негеп турар.


Кичээлдерге ѳѳредилгениң чаа технологияларын билдилиг ажыглаарын сүмелеп турар. Чижээлээрге, дилеп-тып болгаш шинчилеп ѳѳредир технология;  чѳрүлдээлиг байдал тургузуп ѳѳредир технология;  системниг, боду кылып ѳѳредир технология; мѳѳңнеп ѳѳредир технология; медээ-харылзажылга технологиязы; сайгарылгалыг угаап-боданыышкын сайзырадыр технология; ѳѳредилгениң кадыкшыл технологиязы; ѳѳредилгениң тѳлевилел технологиязы;  сайзырадып ѳѳредириниң технологиязы; уругларның деңнелин барымдаалап, аңгылап ѳѳредириниң технологиязы;  ѳѳредилгениң демнештирилгелиг технологиязы; ѳѳредилгениң оюннар ажыглаар технологиязы; бот-сайзырадып ѳѳредириниң технологиязы;  педагогиктиг арга-дуржулга технологиязы; кейс технологиязы дээш о.ѳ. Тус технологиялар хыналданың, үнелелдиң болгаш ѳѳреникчилерниң  чедиишкиннерин хайгаараарының системазынче кире берген турар ужурлуг.


Амгы Ɵѳредилгениң федералдыг күрүне стандартының негелделеринге дүүштүр  «Тыва дыл» эртеминиң башкылаашкынын экижидеринге чаартылгаларны ажыглавышаан, хѳй чылдарда практикага ажыглап келгени чаңчыл болган ѳѳредилгениң аргаларын, дериг-херекселдерини болгаш кѳргүзүг материалдарын ажыглаары база кѳрдүнүп турар.

КАПСЫРЫЛГА 1:
10-11 класстарга тыва дылды ханы (гуманитарлыг профильге)  ѳѳренгениниң түңнелинде билир чүүлдери:
· дыл дугайында эртемни кижи тѳрелгетенниң гуманитарлыг билиглериниң кезии деп билири; 

· дылды бүгү талалыг сайзырап турар система кылдыр сайгарары;

· бердинген сѳзүглелде  дылдың кезектерин илередири болгаш оларның аразында харылзааларын тодарадыры;

· сѳзүглелде дылдың аргаларын шын, тода, чугаага таарыштыр ажыглаанының талазы-биле болгаш бодунуң база ѳске кижиниң чугаазын үнелээри-биле сайгарары;

· янзы-бүрү темаларга аңгы-аңгы авторларның чугаазын (ооң иштинде тыва дылдың байлааның болгаш чаражының, онзагайының дугайында) тайылбырлаары;

· тыва дылдың синонимнерин бодунуң бодалын чиге болгаш чугаазы билдингир болур кылдыр ажыглаары;

· тыва дылдың болгаш тыва дыл эртеминиң сайзыралының болгаш тѳѳгүзүнүң дугайында билири;

· чугаа үезинде ѳске кижиниң бодалынга хамаарыштыр бодунуң чѳпшээрежип азы чѳпшээрешпейн турарын илередири;

· чугула болгаш чугула эвес медээлерни, дыңнаан сѳзүглелинде билир болгаш билбези медээни ылгаары;

· сѳзүглелдиг болгаш ѳске-даа медээлерни боду тып, алган медээлерни сайгарары;

· дылдың  стилистиктиг курлавырларын үнелээри;

· сѳзүглел тургузарда, ооң стилиниң демдектерин чидирбези;

· номчаан азы дыңнаан сѳзүглелдерин кыскаладып база допчулал, үнелел, реферат кылдыр ѳскертири;

· бердинген сѳзүглелге үнелелдерни бээри;

· номчуурунуң, чугаалажырының, дыңнаарының болгаш бижиириниң культуразын сагыыры;

· эртем болгаш ажыл-агыйжы чугааның база дискуссиялыг айтырыглар шиитпирлеп тура, чугаа культуразын сагыыры;

· чугаа үезинде ооң нормаларын сагыыры;

· орфографтыг болгаш пунктуастыг чаңчылдарын болгаш мергежилдерин литературлуг тыва дыл дугайында билиглеринге даянып алгаш, улам экижидери;

· сѳс курлавырын байыдары-биле тыва дылдың словарьларын болгаш тайылбыр номнарны ажыглаары;

· дылдарның ѳг-бүлелериниң дугайында, кижиниң амыдыралында харылзажырының чаңчыл-мергежилдериниң чугулазын,  ниитилел болгаш күрүне амыдыралында тѳрээн дылдың ужур-дузазын медереп билири; 

· тыва дылдың ѳске түрк дылдарның болгаш  гуманитарлыг эртемнер аразында, ниити ѳѳредилгеде туружун, ооң ужур-дузазын бадыткаары; 

· тѳрээн дылдың эртем талазы-биле үндезиннерин, оларның чадаларының болгаш билиглериниң  аразында харылзааларын; тыва дылдың фонетиктиг, лексиктиг, морфологтуг, синтаксистиг системазын, сѳстерниң морфемниг тургузуун, тыва орфографияның үндезиннерин тайылбырлаары;

· дыл эртеминиң кол баазалыг билиглерин болгаш ооң  кезектерин: дыл болгаш чугаа, чугаа чорудары, бижимел болгаш аас чугаа, монолог, диалог болгаш оларның хевирлери; чугааның байдалы; чугаа, эртем, публицистика, албан-херек, чечен чогаал стильдери болгаш оларның жанрлары, дылы; чугааның тоожуушкун, чурумал, угаап боданыышкын хевирлерин; сѳзүглел, ооң хевирлери; дылдың кол-кол кезектери, оларның демдектери болгаш чугаага ажыглалының онзагайларын тайылбырлаары, бадыткаары, түңнээри;

· тыва дылдың  лексика болгаш фразеологиязының кол стилистиктиг курлавырларын, тыва литературлуг дылдың нормаларын (шын адалгалыг, грамматиктиг, орфографтыг, пунктуастыг), чугаа этикединиң дүрүмнерин шиңгээдири болгаш оларны херек кырында амыдыралга аас болгаш бижимел чугаага ажыглаары болгаш түңнээри;

· дылдың ниитилел хүлээлгелери-биле холбашкан лингвистиктиг шенелделерни чорудары, оларның түңнелдерин бодунуң практиктиг ажыл-чорудулгазынга ажыглаары;

· утказын чаңгыс аай эвес тайылбырлаан дылдың болуушкуннарын сайгарары; 

· номчаан болгаш дыңнаан сѳзүглелдеринге сайгарылга кылыры болгаш оларны илеткел, статья, үнелел, кыска допчулал хевиринге кѳргүзери;

· аудитория мурнунга янзы-бүрү жанрның сѳзүглелдери-биле чүве чугаалаары;

· бодунуң чугаазынга хайгааралды, бот-үнелелди, бот-эдилгени кылыры;

· чугааның шынарынга  болгаш дээштиинге хамаарышкан сайгарылганы чорудары;

· тѳлевилел ажыл-чорудулгазынга, ѳѳредилге-шинчилел ажылдарын тургузуп болгаш чорударынга киржири:  даап бодаашкынны идип үндүрери, оларның хыналдазын чорудары, шинчилел ажыл-чорудулгазының аргаларын, баш бурунгаар айтырыгның (Бир эвес… чүү болурул? деп айтырыгга харыылап билири) бѳдүүн билиглерин ажыглаары;

· бодунуң чогаалдарын бижиири, белеткел чокка сѳзүглелди чогаадыры;

· бодунуң чугаазын улам ыңай сайзырадып экижидери;

· бодунуң ѳг-бүле, ук-ызыгуур, омак-сѳѳк, социал болгаш шажынчы хамаарылгазын медереп билири, амгы амыдыралдың  болуушкуннарынга бодунуң хамаарылгазын тодарадыры;

· бодунуң хамааты туружу дээш туржуп билири, бодунуң база чончу үзелдерни илередири;

· ѳѳредилгезин уламчылап, келир үеде мергежилин (профессиязын) медерелдиг шилиири.

КАПСЫРЫЛГА 2: Аас болгаш бижимел ажылдарның түңнелдерин үнелээриниң негелделери:

Тыва дылга аас болгаш бижимел ажылдарның түңнелдерин үнелээриниң негелделерин «Тыва дыл болгаш литература программаларының» (авторлары Ш.Ч.Сат, В.С.Кызыл-оол; Д.С.Куулар, Х.К.Оргу, А.К.Калзан, 1986) «IV-X  класстарның өөреникчилериниң тыва дылга болгаш литературага билиглерин, мергежилдерин, чаңчылдарын үнелээриниң нормаларынга», «Чогаадыгга канчаар белеткенирил?» (авторлары М.В.Бавуу-Сюрюн, Е.Т.Чамзырын, 1999) деп методиктиг сүмеге даянмышаан, ӨФКС-тың негелделерин барымдаалап кылган.
Өөреникчилерниң билиглерин, мергежилдерин, чаңчылдарын доктаамал хынаары, демдектерни шын, чөптүг болгаш аас, бижимел ажылдарны хынаарының негелделеринге дүүштүр салыры кижизидилге улуг ужур-уткалыг. Уругларның билиглериниң болгаш башкылаашкынның шынарын дылдың кезектерин өөреткениниң болгаш харылзаалыг чугаа сайзырадыр ажылдарның түңнелинде хайгаараары чугула.

Өөреникчилерниң класска-даа, бажыңга-даа кылган бижимел ажылдарын болгаш аас харыыларын база чогаадыкчы ажылдарын (төлевилелдер-биле дээш о.ө) башкы болгаш өөреникчи боду азы ооң эштери «5», «4», «3», «2», «1» деп демдектер-биле айтып үнелээр. Уруглар бот-боттарының ажылын үнелеп турар таварылгада, аңаа хамаарыштыр башкының чөптүг тайылбыры база чугула. Демдектерни өөреникчилерниң билиинге дүүштүр салыры - өөредилге-кижизидилгелиг ажылдың бир кезии.

Аас-биле харыыларны үнелээриниң барымдаалары:
1) харыының долу болгаш шын, бадыткалдыг болуру;

2) бердинген онаалганы билириниң деңнели; чогаадыкчы ажылдардан, чижээ, уругларның төлевилелдеринге негелделерни билип, күүсеткениниң деңнели;
3) немелде материалдар-биле азы чогаадыкчы арганы ажыглап ажылдаанының бадыткалы;

4) бодунуң харыызының дылын шын тургузуп билири.

«5» деп демдекти өөренип эрткен чүүлү-биле харыызын холбап шыдаар, делгереңгей тайылбырны кылып, тода, шын чугаалап; алган билиин ажыглап болгаш чижектер-биле бадыткап билир болза салыр.
«4» деп демдекти үстүнде демдектиң негелделеринге дүгжүп турар, ынчалза-даа 1-2 чазыг кылгаш, боду эдип аптар болза; дүрүмнерни чижектер-биле бадыткап шыдавас; грамматиктиг сайгарылгага улуг эвес чазыгларны кылыптар, ынчалза-даа ук чазыгларны башкының азы эштериниң дузазы-биле дораан эдип шыдаптар болза салыр;
«3» деп демдекти теманы билир болгаш материалдың кол утказын шиңгээдип алган, ынчалза-даа материалды долузу-биле билбес; дүрүмнерни шын чугаалап, бадыткап шыдавас; чугаазында грамматиктиг чазыглар кылганда салыр.
«2» деп демдекти өөреникчи эрткен азы өөренип турар темазының  хөй кезиин билбес; айтырыгга холбаалыг харыылап шыдавас; дүрүмнерни чижектер-биле бадыткап шыдавас; харыызы бзүренчиг эвес болза салыр.
«1» деп демдекти өөреникчи эрткен азы өөренип турар материалын шуут билбес болза салыр.
Бижимел ажылдарның хевирлери болгаш оларга демдектер салырының негелделери
Диктант


Хыналда диктантыларга утказы өөреникчилерге билдингир, литературлуг дылдың негелделеринге дүгжүп турар сөзүглелдерни алыр. Ук сөзүглелдер өөренген темаларының аайы-биле класстан классче нарынчып кел чыдар. Немелде онаалгаларга демдекти өөренип каапкан темаларын барымдаалап салыр. Словарьлыг диктантыларның хемчээли класстың деңнелиниң аайы-биле болур (5-11 класстарга – 10-35 сөс чедир)
Диктантының хемчээли:

4 класска – 70-80 сөс

5 класска – 80-90 сөс

6 класска – 90-100 сөс

7 класска – 100-110 сөс

8 класска – 110-140 сөс

9 класска – 140-160 сөс

10-11 класс – 160-180 сѳс

Хыналда диктантының сѳзүглелинде кирген орфограммаларның болгаш пунктограммаларның саны класс аайы-биле ѳѳренген темаларынга дүүшкен турар ужурлуг. Чүгле доозукчу класстарга бүгү ѳѳренип эрткен темаларын киириштирген турар: 9 класска – 24 аңгы-аңгы орфограммалар, 15 пунктограммалар; 10-11 класстарга - 28 аңгы-аңгы орфограммалар, 18 пунктограммалар. Чаңгыс ол-ла сөске частырыгны катаптаан болза, чүгле чаңгыс частырыг кылдыр санаар. Чаңгыс ол-ла орфограмманы аңгы-аңгы сөстерге чазып бижээн болза, оларны аңгылап тус-тузунда частырыгга санаар. Бижимел ажылдарны хынап тура, өөреникчилерниң үжүктерни арыг, чараш болгаш шын бижип, кожуп билиринче улуг кичээнгейни салыр.
Өөредилге чылының эгезинде бирги хыналда диктантыларны мурнуку өөредилге чылының негелделеринге дүүштүр бижидер. Хыналда ажылдарның түңнелдерин башкы өөреникчилер-биле сайгарар, частырыглар-биле ажылдарны чорудар. 

Эдертиг

Эдертиглер болгаш чогаадыглар чугаа сайзырадырының хевирлери болурундан аңгыда өөреникчилериниң билиин хынаарының бир аргазы болур. Эдертиглерге сөзүглелдерни өөреникчилерниң (азы класстың) ниити байдалын, билииниң деңнелин, назы-харын барымдаалап шилип алыр. Сөзүглелдиң кол бодалын, темазын болгаш микротемаларын ылгап билирин, утказын эдерти дамчытканын чугулалап көөр.
Эдертигниң хемчээли (ортумаа-биле):

4 класс – 80-110 сөс

5 класс – 110-150 сөс

6 класс – 150-200 сөс

7 класс – 200-250 сөс

8 класс – 250-300 сөс

9 класс – 300-350 сөс

10-11 класс – 350-400 сѳс

Үнелээри:

1.Сѳзүглелдиң утказын канчалдыр дамчытканы дээш:

·  долу дамчыткан болза – «5»

· долузу-биле эвес, улуг эвес хажыдыышкынныг база чедир киирттинмээн бир эпизод бар болза – «4»

· ийи хире эпизодту киирбээн болгаш сѳзүглелдиң лексиказын ѳскертип, ында чурумалдыг аргаларны чедир дамчытпаан болза – «3»

· утказын дамчыдып шыдаваан болза – «2»

2. Шын бижилге частырыгларын кылган дээш:

· улуг эвес болгаш билбейн эрттирипкен чаңгыс таварылга бар болза – «5»

· 2-3 частырыг бар болза – «4»

· 4-6 чедир частырыг бар болза – «3»

· 7 частырыг бар болза – «2»

· 8-тен хөй частырыг бар болза – «1»

Диктант болгаш эдертигге орфография, пунктуация, стилистика талазы-биле частырыгларны, тус-тузунда санаар:
«5» деп демдекти салыры – 0/1/0, 0/0/1 частырыглыг болза;
«4» деп демдекти салыры –1/1/0, 1/1/1, 0/1/1, 0/2/0, 2/0/0

«3» деп демдекти салыры – 1/2/2, 2/2/2, 3/0/2, 3/1/2

«2» деп демдекти салыры –0/7/0, 7/0/0, 5/2/0, 4/3/0, 3/2/2

«1» деп демдекти салыры – 1/7/0, 2/5/1, 3/4/1, 3/3/2, 3/2/3 болгаш оон-даа хөй
3 ол-ла частырыг болза – 1 частырыг кылдыр санаар

Грамматиктиг онаалгаларга бир шын харыыга-ла бир балл: 3 балл- «5», 2 балл – «4», 1 балл – «3» 0 балл – «2»

Чогаадыг 

Чогаадыгның хемчээли (ортумаа-биле):
4 класс – 70-80 сөс (кыдырааш арынының чижек  хемчээли – 0,3-0,5)
5 класс – 80-100 сөс (кыдырааш арынының чижек  хемчээли – 0,5-1,0)
6 класс – 100-120 сөс (кыдырааш арынының чижек  хемчээли – 1,0-1,5)
7 класс – 120-140 сөс (кыдырааш арынының чижек  хемчээли – 1,5-2,0)
8 класс – 140-160 сөс (кыдырааш арынының чижек  хемчээли –2,0-2,5)
9 класс – 160-180 сөс (кыдырааш арынының чижек  хемчээли – 2,5-3,0)
10 класс – 180-200 сөс (кыдырааш арынының чижек  хемчээли –3,0-3,5)
11 класс – 200-350 сөс (кыдырааш арынының чижек  хемчээли – 3,5-4,0)
11 класска шылгалда азы регионалдыг түңнел хыналда ажыл – 400-550 сөс (кыдырааш арынының чижек  хемчээли –4,0-6,0)
/нелээри:
Чогаадыгга кол кичээнгей салыр чүүл – ооң утказын байлак, тода, уран-чечен дыл-биле дамчытканы. Ынчангаш долу утка-шынарлыг чогаадыгны бижиир дизе, дараазында негелделерни күүседир:

· бердинген темага дүүштүр;

· ук теманы долузу-биле ажыдар;

· чугаалап турар чүүлүн, бодалын тодаргай чижектер, эпизодтарны, болуушкуннарны киирип тургаш, бадыткаар;

· сөзүглелдиң кезектерин план езугаар логиктиг харылзаалыг кылдыр бижиир;

· бот-тускайлаң ажылдаар;

· стиль талазы-биле чаңгыс аай (хууда үнелел, деңнелге, темага хамаарышкан бодалдар), бот-онзагай, дылы уран-чечени болур;

· эпиграфтарны болгаш цитаталарны чогуур черлерге, утказынга дүүштүр ажыглаар;

· төөгүлүг болгаш литературлуг болуушкуннарны, фактыларны шын ажыглаар;

· тыва литературлуг дылдың стиль болгаш грамматиктиг нормаларын сагыыр, шын ажыглаар;
· чогаадыгның кезектериниң аразы шилчилгелиг болур;

· херек чок черде катаптаашкыннарны болдурбас.
 «5» – 1 орфографтыг азы пунктуастыг частырыг; теманы хандыр болгаш бадыткалдыг ажыткан, чогаалдың сѳзүглелин болгаш аңаа хамаарышкан ажылдарны кончуг эки билир; утказын дес-дараалаштыр, шилчилгелерни шынныг ажыглап тургаш, чогаалдың композициязының кезектерин чогуур пропорцияларга (хемчээлдерге) литературлуг дылдың нормаларын сагып бижээн; утказынга 1 улуг эвес хажыдыышкынны эрттирипкен болза-даа, салып болур.

«4»–2/2, 1/3 орфографтыг, пунктуастыг частырыг; теманы бадыткалдар дузазы-биле ажыдып шыдаан; чогаалдың сѳзүглелин билир деп чүве цитаталар, эпизодтар, болуушкуннардан иле; чогаадыгның композициязын сагаан; киирилдези, кол кезээ, түңнели тодаргай; литературлуг дылдың нормаларын сагып бижээн;  дылы тода, чедингир; утказында 2-3, домак тургузуунда 2-3 частырыгларны  эрттирипкенде, салып болур.

«3»– 4/3,5/2 орфографтыг, пунктуастыг частырыг; ниитизи-биле утказынга чоокшуладыр бижээн, ынчалза-даа болуушкуннарны чаңгыс аайжыдып каан, чамдык черлереде түңнелдер чок, кезектериниң аразында харылзаа шоолуг сагыттынмаан; логиказында четпестерлиг; түңнелдер  кылырда улуг эвес хажыдыышкыннарлыг; утказында 3 хире, домак тургузуунда 3-4 частырыгларны  эрттирипкенде, салып болур.

«2»–4/4, 5/3 орфографтыг, пунктуастыг частырыг; темазын ажыдып шыдаваан азы темага дүүшпес; кандыг-даа түңнелдер чок, анаа-ла болуушкуннарны дес-дараалаштыр бижээн; сѳзүглелге даянмаан; чогаалдан цитаталар, тодаргай чижектер киирбээн; ниити сѳстерден, домактардан тургустунган; кезектериниң аразында харылзаа чок, сѳс курлавыры ядыы, домактары чевен; литературлуг нормаларны сагываан, чогаалдың стилин сагываан; утказында 4 хире, домак тургузуунда 5-6 частырыгларны  эрттирипкенде, салып болур.

«1» - 5/4, 4/5-тен хөй орфографтыг, пунктуастыг частырыг; темазын ажыдып шыдаваан азы темага дүүшпес; кандыг-даа түңнелдер чок, анаа-ла болуушкуннарны уш-баш чок бижээн; сѳзүглелге даянмаан; чогаалдан цитаталар, тодаргай чижектер киирбээн; частырыглаг, утка чок ниити сѳстерден, домактардан тургустунган; кезектериниң аразында харылзаа шуут чок, сѳс курлавыры ядыы, домактары утка чок; литературлуг нормаларны сагываан, чогаалдың стилин сагываан; утказында 5-тен хөй, домак тургузуунда 7-тен хөй частырыгларны  эрттирипкенде, салып болур.

